
Matashiya:

Assalamu alaikum wararahamatullah. Tsofaffi da sababbin masoyana masu bibiyar rubutuna. Ina yi muku Albishir da fitowar sabon labarina mai tafe da sabon salo , mai fadakarwa da nishadantarwa wato KISHIN BAL-BAL part 1 ,2 and 3.

 Godiya:

Bismillahi Rahmanir Rahim 

Na fara da sunan Allah mai rahama mai jin qai. Dukkan godiya ta tabbata ga ubangijin talikai mai kowa mai komai. Ina addua yadda Allah Ya bani ikon farawa Ya bani ikon kammalawa lafiya. Allah Ya dora alqalamina akan rubuta daidai ya kiyayeni da rubuta kuskure.Amin.

Sadaukarwa:

Ga dukka matan da suke yiwa mazansu uzuri, su ka iya danne da saita kansu wajen fito da mugun kishi. 

An fara rubuta shi ranar 24/06/2022. 

Qarfe 8:30am.
   A yau na yi kwalliyar da na dade ban yi ba, gidana sai  qamshi yake a gyare tsaf. Jikina qamshi ni kaina ban san adadin humra da turaren wuta na jiki da na tufafi da na tsugunnon da na dinga tuqaqawa jikina a ciki da waje ba.

         Mai yin kwalliya na gayyato ta zo da kit dinta na make up ta yi min a fuskata na biya ta kudi da yawa, daman a gidan qunshi da kitso na wuni. 

       Leshin da na saka shine na sallah ta da ban samu na saka ba saboda aikin suyar nama. 

      Sannan na danqare kan dining table da irin abincin da abin shan da ya fi so a rayuwarsa, fresh juice na Banana milk shake, fruits salad, farfesu kayan ciki da fried rice.

       Dukka wannan shirin na yi ne saboda mai gidana abin qaunata Usman. Auren shekara takwas yau na sabunta shi, sai ka rantse amaryar kwana takwas ce.

         Na kora yara dakinsu su yi wasan acan har bacci ya kwashe su, dan bana so su bata min falona su katse mana soyayyarmu.  Na tanadi kalaman da zan zayyano masa a cikin kunnensa da kuma wadanda zan fada masa ido cikin ido.

      Na je jikin mudubi na kalli kaina da kaina wallahi ko hasidin iza hasada sai ya yabe ni, yau kam na yi kyau- na yi kyau over ma. Na juya gaba da baya na kama qugu na canja tafi kala-kala irin wacce zan yi masa wato kamar dai fasshion perret daman gani  doguwa , siririya, fara tas Alhamdulullah. Mijina yana yabon qirar jikina kamar taliya, haihuwa hudu amma bani da tumbi.

        Misalin qarfe takwas da rabi na dare daidai, na ji ana danna qararrawar qofar falon na tabbatar sarkin da yake mallake da birnin zuciyata ne ya iso wato Dan Usmanuna, dan haka na taso cikin rangwada na bude masa.  

       Na yi farfari da ido yadda zai ga eye lashes da eye shadow sosai. 

        Cikin wata siririyar murya na ce " abin alfahari na barka da zuwa...."

       Ban kai qarshen maganata ba labari ya canja, dan a cikin sakan guda aka cire ni daga cikin wannan duniyar na ji an cilla ni wata duniya mai jujjuyawa, kaina ya koma qasa qafafuwana a sama. Ji na da ganina ya dauke, hankalina ya gushe,  radadi da zugi ya mamaye gefen fuskata na dama. Ni da nake tsaye na ganni a zaune a can gefe kamar an yi wurgi da ni. Na dafe kunci na yi shiru ina shafawa.  

     Wai ashe wani mahaukacin mari ya sakar  min da wannan tafkeken tafin hannun na sa. 

      Toh amma ban yi mamaki ba dan na san babban laifin da na tafka masa amma kuma na yi matuqar yin mamakin yadda har Usman ya dauki hannu ya taba jikina alhali na sha yi masa laifin da ya links wannan a baya bai taba nuna alamar daukana ko marina ba.

      " Me yake faruwa ne haka? Lafiya kuwa ? Ko dai mummunan mafarki nake yi ne?" Ni nake tambayar zuciyata. 

      Amma fa ba mafarki ba ne gaskiya ne, dan na hango Usman a fusace ya tunkaro ni ya daga hannu zai sake maimaita min gauron marin nan a karo na biyu.

      Wannan karon ba zan bari ba wancan ma ban yi tsammani ba shiyasa ya sami galaba ya ga fuska galala yayi abin da yayi. Dan haka na daka tsalle gefe na kudindine fuska. Na kwalla ihu ina fadin  "kada ka sake marina dan ba baiwa aka aura maka ba."

        Ban ji saukar mari ba sai dai na ji shiru hakan ya sa na dago da sauri dan in ga me ya tsayar da shi har yanzu bai qaraso ba. 

      Abinda na gani ya fi marin ciwo, abinda na gani ina addua ko a mafarki kada Allah Ya sake nuna min irin shi. Innalilahi wa inna ilaihi rajuun. Tabbas na girgiza na firgita na ji na tsani kaina. Gara Usman ya kwana yana yi min irin wannan marin sau dari akan abinda ya faru a kan idona.

      Makwabciyata Mufidah Ansar marar aure, qatuwar budurwa, cikakkiyar Lauya sanye da kayan bacci yaloluwar riga fara iya guiwa bayan gajartar rigar an tsaga cinyar, dama ga ta shara shara ciki babu undies komai ga shatinsa nan a cike dam a tsatstsaye. 

       Ta damqe hannun mijina da ya daga zai mare ni. Ranta a bace ransa a bace sun jima su na kallon juna bata sake shi ba shi kuma mamaki ya hana shi ya fisge.

       Su dukka huci suke tamkar kasa amma a wajensu ne yake hucin bacin rai, ni a wajena hucin damuquwa da juna ne. 

        "Innalilahi wa inna ilaihi rajuun haka na fada yayin da na taso a guje a fusace ina qoqarin raba wannan daquma.  

       Mufida na tunkara da zunmar in tunkude ta daga jikin mijina yayin da shi kuma ya sake kai min wani sindiqin mari a karo na biyu , mufidah na qoqarin tunkude shi ta riqe shi gam sai ga su sun hade girji da qirji cinya na gugar cinya. Kokawa ta hargitse a junansu shi a dole sai ya zo wajena ya yi min duka, ita kuma a matsayin mai cetona  suka cakude gaba daya suka dame suka harhade ana riqe hannu ana tunkude tunkude. Ina addua kada Allah Ya sake maimaita min abinda na gani. Wannan ceto bai amfane ni da komai ba sai masifa da ta sake jefani. Gara mari da dukan da zai yi min akan in ga mijina a kusa da wata matar, kusan ma irin ta kusa-kusa jiki da jiki.

        Na yi kukan kura na damqo Mufidah ina qoqarin cillar da ita gefe dan ta daina daqumar mijina, a tunanin ta kama ta na yi dan in sami mafaka a wajenta, ta zaci buya na yi a bayanta ina neman ceto.

       Dan haka sai ta ce "Maman Ahmad kar ki damu ba zan bari ya sake marinki ba, shiga cikin daki ki rufe." 

      Na fada cikin daga murya "in shiga daki a ina ? Ki bar shi ya kashe ni ai mijina ne."

       Nan fa mu uku muka cakude Mufidah na tsakiyarmu ina qoqarin banbare ta daga kusa da mijjna, Usman na zuro hannu yana kai min duka yayin da Mufidah take tare dukan ta na riqe hannunsa.

       Gashin kanta ya tuje sai wasu lallausan gashi har qasan qeyarta mai tsananin baqi da tsawo da yawa. Ina kallon idanuwan Usman sai da ya kalli gashin. Na sake zuciyowa wani qarfi ya zo min, na cije baki na yi galaba na jawo Mufida na tunkuda ta gefe hanyar waje.

       Ina huci na ce ki "tafi ki bar ni ya kashe ni kada ya bar ni da rai ai mijina ne."

         A tunanin Mufidah haushin dukan da yake yi min ne ya sa nake ganin gara a bari ya kashe ni bata abinda ta yi min ya fi zafin marin da yake yi min ba.

       Na tunkude ta waje da kyar, na samu na saka mukulli na datse falon.

        Na bar ta anan tana ta bugawa tana fadin "Maman Ahmad kada ki yi haka qarfin mace da na namiji ba daya ba ne, zai iya illata ki ko ma ya kashe ki. Ki bude qofar nan."

         Usman ne ya zaro belt din jikinsa ya danko qeyata ya ce " wuce mu je daki yau na sai na lahira ya fi ki jin dadi, gobe ko giyar wake kika sha in an ce ki sake shiga hurumin aikina ba za ki shiga shiga ba, gashi yanzu kin jawo min masifar da zan rasa aikin da nake yi nake rufawa kaina asiri."

       Muryar mufida ce take fadin "wallahi Usman idan ka illata matar nan sai na tsaya mata a kotu an bi mata haqqinta, jada ka dauka dan matarka ce zaka zalumce ta a bar ka. Mutumin banza wanda bai san darajar mace ba. Sai na nuna maka cewar mace ba abar wulaqanta ba ce. Ka sake ta ka bude qofar nan. 

      "Ni kuwa ihu nake ina kwakwazo ina fadin "ki bari ya kashe ni din ai mijina ne."     

      Dan ni ba shi ne yake bani haushi ba ita ce.

        Usman ya fusata ya harari jikin qofar da take ya ce " kada ki fasa tsaya mata a kotun ki sa a daure ni tunda ke kika aura min matar. Ki fita harkar gidana kuma ki bar jikin qofata." 

      Na yi kukan kura na maqalqale wuyan Usman na maqure shi. 

     Ina cewa "ka fada min dalilin da ya sa ka bari 'yar iskar matar can Mufidah ta dinga daqumarka. Cin amanar taka ta zo har cikin gidana har a gabana. Yau sai dai mu kashe juna wallahi akan in dinga ganin bacin rai ka na daqumar mata."

       Ya fusata ya banbare ni dakyar da alama shima jikinsa ya gaya masa dan har idanuwansa sun firfito saboda maqure shi da na yi .    

        Ya tunkude ni na fadi a gefe ya daga belt zai zabga min sai ga yara sun fito da gudu su na ihu su na kuka dan haka ya fasa dukana. Ya kalle su suka kalle shi sai ya yi wuf ya shige cikin dakinsa ya saka mukulli ya datse kansa.

      Wasa farin girki ni kuma a lokacin ne nawa fadan ya tashi dan daga Usman har Mufidah ba su ci banza ba. Yau sai an yi gagarumin tashin hankalin da baa taba yi ba kowa ma ba zai yi barci ba wallahi har da sauran  makwabta. 

       Dukan qofarsa nake yi da qafa da hannu kamar zan balla ina hayagaga yara na biye da ni su na ihun kuka . Yayin da Mufida da sauran maqwabtana suke bakin qofa su na bugawa.  Hayaniya ta hargitse wani  baya jin abinda wani yake cewa. A tunaninsu har yanzu dukana yake zai kashe ni.

      Wayar Usman ce ke ta ruri a yashe a qasa a falo anan ta fadi garin dambe, dan haka a dole ya bude qofar ya fito neman wayarsa.

      Na tari gabansa ina ta baloqoqo akan sai ya fada min alaqarsa da Mufidah da har za ta riqe hannunsa su tsaya su na kallon-kallo. Ya yi tsaki ya dauki wayarsa. Ya ga lambar maqwabtanmu ne Dr.Isa da Dr. Musa. Su ka shaida masa su na bakin qofar falonmu ya bude.

     Zai bude na hana shi nan ma dambe ya barke dakyar ya ture ni ya murda ya bude  

       Mufida Ansar na fara hangowa tana a gaba-gaba dan naci ba zata bar mu ba. Sai dai wannan karon ta saka hijabi akan wannan shegiyar rigar da ake yiwa laqabi da taya ni kasuwanci.

      Nan da nan suka afko cikin gidan su da matansu Safiya da Umma suka rirriqe ni suka ja ni zuwa cikin daki.

        Cacar baki ta kaure tsakanin Mufidah da Usman, sai na zabura zan fito su Safiya su danne ni su mayar da ni kan gado su zaunar.      

     Sun kasa gane hatsari da gobarar da take yunqurin qona ni wato haduwar Usman da Mufidah. Innalilahi wa inna ilaihi rajuun sun kasa ganewa basu san yadda nake ji ba ne. Fadan ya koma da turanci sai na ji kalamansu kamar su na cewa juna  I LOVE YOU , I MISS YOU. Ga ta da wata zazzaqar murya mai sautin sanyi musamman idan tana magana da turanci. 

        Na dora hannu aka na sulale na kwanta akan hado na rusa kuka ina fadin " innalilahi wa inna ilaihi rajuun.  Ku bar ni in je falon nan ba za ku gane abinda nake nufi ba." 

     Har wani qara danne suke, dama da haguna sun riqe ni qam ba zan iya fusgewa ba.

       Muryar Mufidah ce a sama tana ta magana babu qaqqautawa ta Usman qasa- qasa  jifa- jifa nake jiyowa. Daga baya ne ya fusata ya miqe ya na magana cikin hasala da daga murya a wannan lokacin kuma muryarta na ji ta yi qasa, sai muryar Dr. Isah da Musa da na jiyo su na magiya su na riqe shi su na tura shi baya dan ya taso sun yi gaba da gaba da ita kamar zai mare ta. Kalmar da ya fada ta qarshe ita ta yi min dadi sosai " get out from my house ."

       Ta ja dogon tsaki ta fice ta banko qofar kai kace girgizar qasa ake yi, qaran rufe qofar da ta yi har sai da qofofin gidan gaba daya suka amsa. Umma ta gaida Aisha na fada a zuciyata gami da yin doguwar ajiyar zuciyar jin dadi.

       Safiya matar Dr. Isah ta na gane yare na dan duk yadda nake da kishi haka take amma dai na dara ta wasu karatun ma ni ce na dora ta a kai . Amma Umma matar Dr. Musa ba ta da kishi wasu abubuwan ita ke hana mu, da muka gane hakan sai muka fara boye mata.

       Umma ce ta katse tunanin da nake yi ta tambaya " Maman Ahmad wai laifin me kika yiwa Usman yau har ya kai hannu ya dake ki ? A iya sanina Usman mai tausayin mata ne ke ma kin ce ko fada yake yi miki idan ya ga hawaye sai  ya dimauce ya shiga baki haquri. Yaya aka yi yau ya kai ku ga hakan? Har ma baya jin lallashi ? Ya fusata da yawa."

       Na yi shiru sai a lokacin nima na fara tunani ko Allah zai sa in tuno laifin da na yi, bai fada ba ban bibiya tun da  Mufidah ta shigo ta yi min wannan aika- aika na manta wancan yaqin na fuskanci yaqi da ita.

      Irin wannan tambayar su dakta suka saka shi a gaba su na yi masa a falo, na kasa kunne ko zan ji amsar. Sarkin zurfin ciki ya hau kame- kame wai tara ni yake na sha fita unguwa babu izininsa. Sun dai ji ne kawai amma sun san ba haka ba ne. 

       Su ka bashi hakuri da nasihohi yayin da suka kwalla kiran sunan matansu suka tashi su ka bi su suka tafi. Amma na yiwa Safiya sigina akan in mun hadu gobe zaa tattauna. Ba ma son Umma ta ji balle ta yi mana wa'azi.

      Usman ne ya shiga lallashin yara ya shiga kicin ya dauko musu cincin ya dora su akan dining table suka yi kaca-kaca da farfesun nan da juice din da tun da safe nake hidimar hada su. Ko dandana abincin bai yi ba. Ina jiyo su, su na wurgi da tunbi, huhu, hanta sai takaici ya lullube zuciyata dan duk tattalin arziqina ya qare a yau. Daman make up ta tirje ta qoqe eye lashes daya ta fita tun a marin farko, daya ce ta babbako takaici ya sa na saka hannu na fusge ta. Ina kwance ina takaici babu abinda da nake haskowa a zuciyata sai yadda na ga mijina da mace muraran ana gumurzu. Na runtse ido na maqalqale filo hawaye zafafa na zubi min.

      Usman yayi ta zarya tsakanin dakinsa da falo ni na san ya damu akan abinda ya yi min ne so yake ya leqo dakina ya ga halinda nake ciki amma ya kasa.

       Ya wankewa yara hannu ya wuce da su cikin dakinsu, gadaje uku ne kowanne ya dora shi a kan gadonsa yana yi musu tatsuniya har suka yi bacci. Daman qaramin mai shan nono ya dade da yin bacci a cinyarsa shi baa dakin yake kwana ba dan haka ya dauko shi ya fake da kawo min shi dakina. Daman na tashi na kashe fitila na hada kai da guiwa a zaune akan gado ina sharbar kuka gami da shidewa da ajiyar zuciya. Tabbas na yi kukan gaske amma daga baya babu hawaye kukan kissa ne.  

      Ya kunna fitila ya kalle ni sannan ya wuce zuwa gadon yara ya kwantar da Haidar. Ya shiga dakinsa ya abar ni anan a zaune. Na cika da fargaba yau ni ce nake kuka amma Usma bai damu ba? Tabbas akwai gagarumar damuwa. Na ji yana waya, tun yana daki har ya fito falo sannan ya shigo dakina. 

       Mataimakin gwamnan garin ne da matarsa akan waya. Haquri Usman yake basu da alama sun qi yarda. 

        Sai ya miqo min wayar a fusace ya fada cikin tsawa  "ki karba ki bata hakuri ita ce matar da kika dauki lambarta a wayata ki zazzaga jiya."

        Na karbi waya cikin shesheqar kuka da nuna nadama na ce " Hajiya dan Allah ki yi haquri ki yafe min. Kuskure ne na dauka 'yan matan nan ne da suke sonsa....."

       Wani dogon tsaki matar ta ja sannan ta kashe wayarta.

       Usman ya karbi wayarsa ya dade a tsaye a kaina yana yi min kallon takaici. 

       Na sulalo qasa na durqusa na riqe qafarsa ina neman da ya yafe min wannan karon kuka ne mai tsanani ya tunkaro min,  mai zubar da girgijen zafafan hawaye .

        Ya dunkule hannu daya ya daki daya tafin hannunsa da shi ya cije baki ya dafa kai yayi shiru. Yana tsaye dai ni ina durqushe riqe da wafarsa har zuwa lokaci mai tsayi, can ya saka hannu ya tashe ni tsaye abin mamaki sai ya jawo ni zuwa qirjinsa ya rungume ni tsam kamar zai huda qirjin ya zura ni. 

       Wannan soyayya da tausayi irin na Usman shi yake saka ni qara qaunarsa da mugun kishinsa. 

       Ya fara magana yana zubar da wasu zafafan hawaye ya ce " na yi miki alqawarin zan siya miki mota sabuwa fil wacce za ki dinga kai yara makaranta, da sauran buqatunki, na yi miki alqawarin sake funiture gidan nan, kin ce irin gidan Mufidah kike so gidan nan ya zama. Ac har kicin da korido.   

        Na taba kai ki wani wani katafaren fili a GRA size (100 by 100) na ce zan siya in yi mana ginin gidab sama da qasa.  

       To a yau komai ya rushe a dalilin zagin matar nan da kika yi jiya. Mutanen nan su na da kudi an hada ni da su akan zasu kawo a ajiyar kudinsu a bankinmu kuma duk wanda ya kawo abokan ciniki yana da wasu kaso (percentage) ga qarin girma da zai samu na girma a wajen aiki. Mahaukatan kudade ne zasu kawo ajiya bankinmu, ta hanyata bayan haka zasu hada ni da sanatoci da gwamnoni. Fatiti kin rusa komai na tashi bani da komai, babu irin haqurin da ban basu ba har gidansu na je da kaina amma tuni har sun kai wani bankin. Ashe bayan zagi a waya kin wuni kina aika mata sakon rubutu, da aka bani in karanta kasa qarasawa na yi saboda nauyi da kunya har da ashar da maganar karuwa 'yar iska 'yar madigo. Innalilahi wa inna ilaihi rajuun. Na yarda da qaddara amma Fatiti me yasa kike yi min haka? Wannan shine karo na goma sha shida kenan kina zagin manyan mata kostomomina, na rasa alkhairai da yawa a sanadiyyar hakan da kike yi. Haka kike so mu dauwama babu ci gaba daga albashi sai albashi,duk wata hanyar samu kin hana ?"

       Na runtse ido na qanqame shi na rusa kuka na ce " kishinka na ke, tsananin sonka ne ya hana ni sukuni bana son in ga wata mace na mu'amula da kai. Ka yi haquri." 

      Ya girgiza kai ya ce " ina sonki fiye ma da yadda kike sona amma bana shiga personal life dinki in hana ki komai, kin san bayan kishin ma kin hada da zargi, kin qi zama mu yi soyayyar cikin kwanciyar hankali ke baki huta ba ni ban huta ba. Kin kasa yin qiba, kin kasa sauke wasu haqqunana da ya wajaba a kanki. Idan kishinki ya tashi zama kike kina fushi kina kuka har in je aiki in dawo in tarar baki yi shara da wanke-wanke ba alhali kin san gyama gare ni, ina son mace mai tsabta. Yanzu  wannan kishin me ya amfane mu kenan?

       Babban takaicina ma da ban cika miki burinki ba, na yi alqawarin siya miki dukka wadannan abubuwan da kike so saboda maqwabtanki kowacce tana da mota kuma funiture gidansu ya fi namu..."

     Na saka hannu na toshe masa baki na ce " in dan haka ne kada ka damu zan zauna da kai ko da a dakin bukka kake zaune, farin cikina in ganmu tare daga kai sai ni."

       Ya yi min lallausan murmushi ya ce "Alhamdulullah tunda ba ke na rasa ba kuma ban rasa soyayyarki ba, kudi ne kawai na rasa kuma ba rabonmu ba ne. Amma dan Allah ki daina, kada ki sake daukar min waya ki dauki lambar wata ki kira ki zage ta. Ba dan su na ganin mutuncina ba da yau sai kin kwana a bayan kanta. Ta ce bata yarda ba sai ta sa an kama ki. Ga zagi a wayarta ta yi recording kuma ga massages."

       Na ji dadi na lumshe ido na jawo hannunsa muka zauna a gefen gado na ce  "daman zan baka labarin Mufidah ne."

      Ina ambatan sunanta sai na ga ya hade girar sama da qasa da alama ya qara tsanarta fiye da wacce yake yi mata a baya.

      Yauwa daman haka nake so in gani na ci gaba da cewa " in ka ga qaton arnen da ta shigo da shi gidan nan yau za ka sha takaici, mai sarqa da dan kunne wai shine saurayinta, su na ta sunbatar juna abin takaici suka shige cikin gidan, wuni guda a cikin gida sai disko kawai kake ji, gidan nan ya koma kamar club."

        Na sirnano da hawaye na ci gaba da cewa "yaranmu nake tausayi su tashi su ga abinda ake yi a maqwabtansu daf da daf din da muka yi nema matsala  ga qofa ga qofa. Ko na qi Allah dole in dinga jiyowa kuma ina gani. Darling, gara mu tashi mu bar gidan nan kawai ."

       Usman ya yi shiru yana tunani cike da takaici ya ce "daman niyyata daga kudin nan ya samu ba zamu wuce shekara ba zan gama ginin filin can mu koma mu bar yawon gidajen hayar nan. Ai yau na qara tsanar matar nan ma tunda har ta na kirana da wanda bai san darajar mata ba. Ita har macen da ta san darajar kanta ce ma. Matar da bata kama kanta ba, ballagaza ma irinta, ina so ta kai ni kotun ma in kwance mata zani acan?"

      Ya miqa hannu ya dauko robb ya jawo fuskata shatin marin yayi jajawur abinka da farar fata, sai ya fara shafa min robb kalmar " I am sorry" ce kadai ke fita daga bakinsa. Ya yi addu'ar kada Allah Ya sake kawo ranar da zai qara aikata abinda ya yi yau. Kwalla ta cika masa ido yayi nadama matuqa. Ya na shafa min robb a hankali yana hura min ciwon, ni kuma na shakwakwkwabe na koma kalar tausayi.

       A daren nan dai kamar kwai haka yake ririta ni shine ya gyara mana shinfida ya kaini na yi wanka, ya zaba min rigar baccin da zan saka. Amma wani abu da ya ban mamaki sai na ga ya zabo rigar da ta yi shige da ta jikin Mufida, fara mai dan qaramin hannu. Daman kitson qari (attachment) na yi, sai na ga ya barbazo min da kitson ya zubo bayana kamar yadda gashin Mufidah ya yi.

       Innalilahi wa inna ilaihi rajuun. Me zan gani?zuciyata ta fara ci da wutar kishi bal-bal. 

       Cikin in-ina muryarta na rawa na ce "Usman zan canja rigar nan ta 'yan iska ce."

      Ya cika da mamaki ya ce "ki na tare da mijinki wanne iskanci kuma, dan kin saka masa wannan rigar? Kin ga ta ki ma baa tsaga cinyar ba." 

       Wato har ya lura da ta Mufidah cinyar a bude. Ashe dai damben nan da aka yi ya na cikin hayyacinsa tana kallon komai na jikinta tare.

        Na zabura na miqe tsaye na ce "Usman da rigar jikin Mufidah ka ke siffatawa fa. Ashe komai ka gani, har da bajewar gashinta sai da ka yiwa nawa gashin irin na ta. Burge ka ta yi kenan?"

       Ya yi shiru ya rasa abinda zai ce min, da alama ransa ya baci sai ya jawo filo ya kwanta. A fusace na cire rigar na saka wata zunbuleliyar rigar baccina, na dauko almakashi na daddatse kitson qarin gashin (atattchment) din na zubar. Gara ya ganni da kan a gwaguiye da in zubo gashin in yi masa kama da Mufidah. Ina ta shiga ina fita ina ta bambamin fada ina zagin Mufidah, ko uffan bai ce min ba ya juya min qeya ma. Miskilancin na sa ya tashi. Yanzu duk wadannan mugayen halin na ta da na bashi labari bai isa ace ya tsane ta ba kenan amma har ya zo ya gyara ni tsaf, na dauka a cikin soyayya ne sai na ga yayi min Dressing irin na ta.

        Sai da na tabbatar yayi bacci sai na duba agogo qarfe daya saura minti biyar. Na san ba ta yin bacci da wuri dan haka na fito na fara qwanqwasa qofar falonta, daman ga qofa ga qofa ne. 

        Abin mamaki sai gata ta zo ta bude. Wannan karon wata hadaddiyar rigar bacci ce a jikinta kalar ruwan hoda (pink) an jere fulawoyi a gaban qirjin, kalmar Love ta bayyana a jikin fulawar, wannan rigar ta fi waccan ma hatsari saboda shatin komai ya bayyana. Na dube ta cikin takaici ta dube ni cike da mamaki. 

    "maman Ahmad lafiya kuwa?" Koro ki yayi? Ya sake dukanki ne? Na ga kin bunjima wata riga kuma a bai-bai kamar ba lafiya ba."    Mufidah ta tambaya cikin kulawa.

       Ta tunkaro ni a gigice ta rungume ni cike da tausayi. Wani qamshi mai sanyi ya daki hancina, ni mace ma kenan ina ga namiji idan ya ji wannan qamshin. Qamshin jikinta, qamshin tufafinta, shine kuma irin qamshin gidanta. Duk ranar da ka shiga gidanta kaima sai ka kwaso qamshin nan, haka idan yara suka shiga gidanta yini suke su na irin qamshin ta, baya barin jikinsu, sai in wuni ina shinshina su gwanin dadi. Tsabar tsafta ce da kuma yin turare wuta akai-akai masu tsadar gaske,  humra da turaren wutar ma show glass guda gare ta, amma ba irin namu ba ne ko kadan.

      Na sulale na fisge jikina daga jikinta na fada cikin falonta a fusace na sami kujera na zauna. Ta rufe qofar falon ta zo ta zauna a kan hannun kujerar da nake zaune, ta ci gaba da tambaya ta cikin tausayi da kwantar da hankali, har ta shafa wajen da yayi ja shatin mari gami da yi min sannu.

      Takaici ya sake rufe ni na ce " ni fa duk ba wannan ne ya kawo ni ba, mijina mun shirya kuma ma dukka fadan da muka yi dazu na wasa ne, ba na gaske ba ne."

       Mufidah ta miqe tsaye kamar an tsikare ta, ta ci gaba da kallona galala. Kallo mai cike da rashin fahimta gami da tuhuma.

        Na tabe baki na ce ta zauna za mu yi magana ne. Ta ja da baya ta laluba wata kujera a kusa da ni ta zauna da alama kanta ya daure. Ta zuba min ido ko qifatawa bata yi. Sai a lokacin na qare mata kallo ma, daman akwai wadatattun fitulu da suka haska falon kamar da rana.    

      Tabbas Mufidah ta hada komai da komai da mijina yake so, ga ta wankar tarwada (black beauty) ya na son baqar mace , ya na qaunar mace mai gashi, mazaunai, qugu , cikakken qirji, ga dogon hanci da ido dara-dara, ta na son qamshi da tsafta. Ga idanuwanta masu kalar kallon so wato (sexy eye) ga su dara-dara amma sun risina. Gashin gira da na ido zara-zara kai ka ce ta saka eye lashes masha Allah a cike kamar yadda gashin kanta yake a cike. Laushin jikinta kamar auduga, hannu kamar na jarirai da qafa babu alamar qaushi da faso.    

      Wata lafiyayyiyar qafa na hango mai qirar koka-kola a dire take ita ta qara bawa shape din jikinta diri. Mufidah a miqe take sanbal doguwar mace, ita ma kuma bata da tunbi kamar ni. Wadannan abubuwa dukka Usman ya na sonsu gaba daya.

       Da alama ta qagu ta ji abin da ke tafe da ni da tsakar daren nan. Na harare ta na kawar da kai gefe, na dora qafa daya kan daya na fara magana daya bayan daya irin ta su ta masu aji.

        Mijina yana da kyau kuma ya na da qirar da   kowacce mace take so a wajen da namiji. Dogo mai dan fadi mai 'yar qiba ga shi bashi da tumbi a tsaye yake qem, ga shi fari qal mai yawan suma da qasumba wacce ta zagaye bakinsa wato quater million. Idanuwansa dara-dara, Idan yayi dariya sai ka ga wushirya 'yar siririya, ga dimples a kumatun hagu da dama. Ga shi da ilimi, ya karanci accountant yayi masters ma, bangaren  ilimin addini ma tun muna yara yake koyar da littafi mai tsarki qur'ani, daman gidansu gidan malamai ne, ya dade da yin sauka da hadda tun yana matashi. Ya sauke dukkan wasu littafai na sunna da ki ka sani. Uwa uba mutum ne  da bai cika magana barkatai ba, ya na  da aji.

       'Yan mata sun so shi kamar me har da wacce zata fada rijiya da ya ce baya sonta da kyar aka riqe ta. Tun ba mu zama cikakkun 'yan mata ba muke jin labari a bakin yayyanmu.

        Soyayya gamon jini shi kuma a duniyar babu wacce Allah Ya jarraba ya ji yana so sai ni. Tabbas babu wacce zata ga Usman bata ji dama mallakinta ba ne musamman wacce ta yi alaqa da shi ta ji sanyayyiyar muryarsa, nasihohinsa cikin nutsuwa da ratsa zuciya, kallonsa tafiyarsa tsayuwarsa, ga kyauta, yawan murmushi, ya iya daddar kalma, ita kuwa  sadaka ce. 

      Amma ni ban kai kaina  inda Allah bai kai ni ba, ashe shi ya na sona ban sani ba har sai da qawayena da 'yan gidanmu suka fargar da ni, duk da haka ban yarda ba.     

        Na tambayi kaina me yasa Usman zai so ni alhali ga 'yayan attajirai a layin, ga kyawawan 'yan mata cikakku 'yan boko. To me ya gani a wajena? Ina da tsayi siririya kamar taliya, fara ce tas bani da hanci bani da gashin kirki. Ni ce koma baya a cikin 'yan matan da na ga su na rububinsa. Na dade ina mamaki yadda har ya kasa boye son nawa ma. 

       Kwatsam na ji labarin a bakin mahaifina wai Usman ya zo ya tambaye shi izinin akan yana so ya fara zuwa wajena da sunan soyayyar aure. Nan da nan na amince kamar ya san kuwa da tunanisa nake kwana nake tashi amma ban taba fadawa kowa ba. Sai dai na yi addu'a ba kadan ba tsakanina da mahalaccina akan Allah Ya bani Usman.

      Ranar da na ga Usman a tare da ni a soron qofar gidanmu da sunan zance na kusa suma sai in ji 'Limmmm' kamar zan fadi saboda farin ciki da kuma tunanin ko dai mafarki nake.  

      Allahu akbar! Allah mai kyauta, sai dai na ga baqin ciki da hassada a idanuwan 'yan matan unguwarmu har da qawayena na amana wadanda na yarda da su. Daga nan na yi amanna da cewa Usman kadara ce gara in riqe shi dam-qam.

        Amma a cikin hira ya fayyace min dalilin da ya sa ya ji ya na sona. Da farko ya ce tun ban yi wayo ba ya ji na shiga ransa ina burge shi haka kawai. Ni yarinya ce mai surutu da tsiwa da wayon gaske. Sai dai ina da qoqari a islamiyya dan nan da nan idan an koya mana nake dauka. Sannan da na girma ya kula bana kula samari kowa yayi min wannan shaidar, saurayi ma idan ka zo wajena sai na caralle maka,  ko in yi maka ihun barawo. 

       Ya yarda ina da gaskiya ko laifi aka yi a aji zan fadi gaskiya kuma in ce tare da ni aka yi . Kuma da wuya a yi laifi ko surutu a ajin nan a tarar ban da ni.  Ni ce ma ja gaba. A yi dukan a yi nasihar amma fa gobe ma zan fadi gaskiya kuma ni ce shugabar laifin. Ya ce wadannan  halayyar tawa tana burge shi matuqa.

       Soyayyar shekara biyu mu ka yi ya gama bautar qasa ni kuma na gama sakandire. Shine ya taimaka min sosai a wajen karatuna na sakandire ya koya min karatu sosai kuma ya hana ni fita yawon unguwa har sai da na kammala Waec da Neco. Alhamdulullah na ci sosai kuma.

        Aka saka mana ranar bikinmu, watanni shida. Kafin lokacin ya samu aikin banki amma baa kano ba a Bauchi. Tabbas wannan abu ya yi kyau komai na tafiya daidai.

        Usman dan soyayya ne kai ka ce a turai ya taso nan kuwa ko jirgin sama bai taba hawa ba.

        Hakan ya qara min tsananin qaunarsa da mugun kishinsa. Kai ko quda ne ya taba shi sai na ji kishi na tabbatar kudan nan mace take binsa. Tun ban aure shi ba nake jin kishinsa balle kuma bayan da na aure shi.

       Usman nawa ne ni kadai ba na kowa ba ina fatan mu rayu tare mu mutu tare dan na tabbatar zan iya yin fatalwa idan na riga shi mutuwa don in hana shi auren wata.

       Na hadu da wata qawata mai shegen wayo, ga wayewa mai suna Aziza tana tare da mijinta kamar zasu hadiye juna ta tabbatar min wannan soyayya da kulawa da take samu a sanadiyyar jajircewar ta ne, bata taba bari wata mace ta fuskance shi ko a gida ko a office ba. Dan haka ita kadai ce macen da ya ke kallo shiyasa koda yaushe son ke qaruwa.  Amma daga lokacin da namiji ya saba leqe-leqe ya na haduwa da tsala-tsalan  'yan mata daga lokacin zai daina ganin kyawunki ko kyawun dabi'unki dan an raba masa hankali.

       Na dauki karatun nan sosai dan haka na zage dantse dan yin yaqi da duk wata matar da za ta tunkaro maigidanna da sunan zumunci ko qawance balle ma da sunan soyayya.

       Wallahi zan iya kawar da duk macen da ta yi yunqurin kwace Usman daga wajena.  Duk da na yarda da kaina   cewar Usman bai taba son wata 'ya mace ba kuma baya sha'awar ya kula wata amma ana yawan kai masa hari."

       Tunda Mufidah ta yi ajiyar zuciya ta koma ta jinjina da kujera ta tsurawa talabijin idanu bata sake kallona ba sai yanzu. 

      Ta kalle ni a yatsune ta ce " yanzu wannan labarin meye ya shafe ni a ciki? Go straight to the point. Wanne  saqo kike so ki isar min?"

      Na gyara zama na ce " ina so ki san qarfin qaunar da take tsakaninmu sannan ki cire bakinki daga shiga fadana da shi. Na ji kina maganar za ki kai shi kotu ki tsaya min. Ki kai mijina kotu saboda me ? Sannan kin fado cikin gidanmu tamkar tsirara da sunan cetona, ko addini bai yarda wani namijin ya ganki a haka ba, wanda ba mijinki ba."

       Wannan karon wani irin kallo na tara saura kwata ta tsaya ta na yi min, ta yi wani murmushi wanda bai kai zuci ba ta ce " na bude qofata na turo shara zan hada da bakin qofa in share daidai lokacin da kika bude masa qofa ya wanka miki mari sannan ya bi ki ciki zai qara, a gigice na shiga na riqe shi ba tare na damu da kayan da na saka ba."

      Na ce "ba kowacce mace ce take burge Usman ba ma."

     Ta ce " kamar yadda ba kowanne namiji ne yake burge Mufidah ba, musamman mijinki. Dukka wannan kyau da halayarsa da kika fada ni a idona ban gani ba, ban taba gani ba sai ma akasin haka. Usman bai taba burge ni ba, ba ya cikin layin mazan da zan yi lissafi da su."

      Ta gwaba min magana, na ji haushi sosai amma na daure na miqe tsaye a tsanake na ce "na ga alama shiyasa ba a tashi yin sharar qofar falo da matattakala sai da safe daidai sanda zai fita ba a tashi sake maimaitawa sai daidai lokacin da zai dawo."

        Ta kalli agogo ta ce " ya kamata ki tafi gida ki yi jinyar  fuskarki, ciwon da masoyinki ya ji miki tunda duka ma ya na cikin jerin qaunar juna."

      Ashe haka ta iya baqar magana zan bata amsa sai na ga ta bude qofar falonta warai ta nuna min hanyar fita da hannu. Ba tare da ta yi magana ba.

       Takaici ya ishe ni na ce  "zan fita daman ba sai kin kore ni ba amma dan Allah sharar nan ta safe da dare a daina tsallakowa qofar falona. Zo ki ga iyakar gidanki."

      Da na fito ta biyo ni ta jingina da qofarta ta tsaya ta maqale hannu a qirji tana wasa da wannan fulawar da take jere a qirjinta. Tana kallona ina bayani na saka qafa na ja layin tiles din da ya kamata ya zama daidai da daidai.

       Qofar falona aka bude Usman ne ya bayyana, sanye yake da gajeren wando sai singileti ga Mufidah sanye da tsigalalliyar rigar nan da har gara ta dazu ta fi ta kauri.

        Hankalina ya tashi matuqa musamman kallon- kallon da suka hau yi a junansu. Innalilahi wa inna ilaihi rajuun me ya ke shirin faruwa haka ? Me na jawowa kaina ne haka? 

      Na tura Usman na ce mu je gida, sai ya qi tafiya, sai dai wasu dogaye tambayoyi da ya dinga jero min.Ni yake tambaya amma idanuwansa akan Mufidah.

     Wani hadadden murmushi Mufidah take saki tana yi tana wasa da gashin kanta da kuma fulawoyin gaba qirjinta kamar da gayya take yi.

        Mufidah ta ce "mijinki ya na tambayarki ki bashi amsa. Me ya fito da ke cikin dare kika shigo gidana? Shin kin zo wajen lauyarki ce dan ta qwatar miki haqqin marin da yayi miki ne?"

     Wannan karon Usman kallona yayi a gigice har da bude baki da alamar mamaki. 

      Allah Ya sa nima ina da baki da wayo da Mufidah ta kashe min aure a cikin daren nan. 

      Na zabura na dafa Usman na ce " ko quda bana fatan ya taba min Usman dina,  na zo ne in yi miki warning akan babu ruwanki da shiga tsakanina da mijina balle ki ce za ki kai shi kotu akaina. Mijina abin qaunata ya na da kyau da tsari, ba ya hulda da matan da suke ta kararanba a gari. 

      Mufidah ta yi murmushi irin na takaici ta ce "sai dai mijinki bai taba burge ni ba, kuma ba ya cikin lissafin irin mazan da su ke burge ni ma. Ban taba ganin mutumin da bai yi min ba a rayuwa irin mijinki Usman, ban taba ganin kyawun nan na sa da kullum kike yabawa ba."

      Usman ya juya ya dubi Mufidah cike da tsananin tsana, ya sake juyawa ya kalle ni a fusace ya nuna Mufidah da hannu ya ce " kada ki sake shiga harkar wannan banzar. Ina ruwanki da ita da za ki shiga gidanta kina hana ta, ta kai ni kotu? Idan ta na shan giya ne ta je can gidan giyar ta yi shashancinta ba a gidana ba."

     Dadi ya kama ni zuciyata ta yi wasai domin sun tsani juna muguwar tsana ma kuwa. Alhamdulullah na yi hamdala  a zuciyata. Usman ya bude qofar falonmu ya nuna min da hannu ya ce wuce mu tafi. 

      Mufidah ta yi murmushi ta ce " matarka tana sonka sosai amma bata san yadda zata tafiyar da soyayyar daidai ba saboda tana da qarancin wayewa da rashin ilimi. Dan da ta waye ba zata kalar da ta hada a falonta ba. Ko za ka taimake ta ka mayar da ita makaranta? Ba ita kadai za ka taimaka ba har da kai kanka da mu maqwabtanku. Ka ji ?"

      Ta juya baya tana Girgiza zata shiga gida. Innalillahi wa inna ilaihi rajuun, ni na san abinda na gani, Ina kallon idanuwan Usman ma ya na kallon abinda nake gani.

        Na fusata na zabura zan fito in bata amsa Usman ya sa hannu ya tare ni ita kuwa har ta shige ta banko qofar falonta.Ya juyo ya galla min harara ya daka min tsawa rufe min baki.

      Ya shigo falon a fusace ya ce "rufe min baki Mufidah ta fadi gaskiya. akwai rashin  ilimi a tare da ke? Sau nawa ki ka zana jamb kin tsaya kin ci ? Wacce kika ci ma har admission na nemo miki kika ce ke ciki gare ki sai kin haihu. Bayan kin haihu na ce ki koma sai a samo yarinya  mai aiki tana taya ki raino  kika ce babu yarinyar da zaki dauka aiki saboda masifar kishi irin na ki. Mufidah ta yi gaskiya kuma ta fi ki gaskiya. Dan me kika shigar mata gida? Na san abinda ya kai ki gidanta, daman kina ta maganganun ta saka qaramar riga ta shigo mana gida? Har da sharri wai ki na kallon idanuwana ina ta  kallonta. Ke me ya sa ba ki da tunani ne?  An fada miki kowacce mace namiji yake gani yayi shaawa? Ya kamata ace zuwa yanzu kin san halina, ba wannan ne a gabana ba. Yanzu da tsakar daren nan, matar nan tana bacci kin fito da ita babu shiri rabin jikinta a tsirara, ni din da ba kya so in gani na ga abinda dazu ban gani ba, kin jefa idanuwana a halaka."

      Na fusata na ce " Au fada min kake yi ma ka ganta? Me ya kai idanuwanka kanta? Ai daman na san sai ka kalla har ma ka haddace qirar jikinta. Tunda ta ganka ta hau girgiza  da shafe-shafe sassan jikinta. Wallahi ba zan iya zama da karuwa a gida daya ba."

      Ya daga hannu a fusace na zaci marina zai yi na saka hannu na kare fuskata. Ya fasa sai na ga ya sauke hannun. Ya na magana cikin fusata amma muryarsa ta yi qasa idanuwansa sun cika da hawaye sun jajawur. 

       Ya ce " na yi alqawari ba zan sake marinki a rayuwata ba insha Allah, wancan ma da na yi na yi nadama. Akwai banbancin tunani a tsakanin mutum da dabba, ba zan dinga dukanki ba tunda ke ba dabba ba ce. Ke mutum ce wacce ya kamata ace ki na tunani a kwakwalwarki, ki dinga tantance abu mai kyau da marar kyau. Ina son ki amma kina so qarfi da yaji ki sa a dole sai na yakice ki daga cikin zuciyata. Kishinki yayi yawa kin kasa zama lafiya da kowa nima kin kasa zama lafiya da ni kin hana ni in huta.

        Ki duba agogo ki  gani qarfe biyun dare ta wuce ban kwanta ba gobe qarfe bakwai zan fita aiki. Ta yaya kike tunanin zan iya aikin kirki. Duk sanda na kuskure lissafi zan iya jawo matsalar da zaa iya  kora ta. Kin san yanayin aikinmu yana buqatar nutsuwa amms ni ba ni da nutsuwa. 

        Mufidah za ta je aikinta gobe kin shiga kin hana ta bacci, aikin lauya yana buqatar hutu a qwaqwalwa don ta yi tunani sosai wajen abubuwan da zata fada da wanda zata tambaya amma kin hana ta. Ke gobe ina za ki je bayan yara sun tafi makaranta? Yini kike kina bacci ko shara da wanke wanke ba kya yi, ashe har maqwabta sun fara ganewa ke baki waye ba. Tana yi mana gorin jan carpet da blue din labule da brown din kujeru sai da ta fada ma na lura. Kuma duk ke kika zabar mana hakan."

      Na fusata na ce " ban gane ba, na ji kana ta kiran Mufidah! Mufidah ban bari ta kwanta da wuri ba zata je aiki gobe. Ka damu da ita ne kuma har ka ji haushin ban bari ta yi bacci da wuri ba?"

      Ya fusata ya ce " eh ai mutum ce kuma musulma ce, sannan makwabciyarmu ce. Kina da ilimin addini ai kin san yadda Annabi Muhammad S.A.W ya umarci mu da mu kyautatawa makwabci, tana da haqqi akanmu."

       Na fusata na zaburo kansa zan yi masifa. 

      Ya daga hannu ya dakatar da ni ya ce " daga nan har zuwa gobe da safe kika sake furta kalma daya wallahi sai na aikata wani abu wanda daga ni har ke zamu yi da-na-sani da nadama nan gaba."

     Tunda nake da Usman bai taba furta min irin wannan kalaman ba. Na tabbatar abinda zai aikata bai wuce saki ba. Ni kuwa rabuwa da Usman daidai yake da rabuwa da rayuwata. Na bi shi da kallo har ya shige dakinsa ya datse ban sake cewa komai ba. Amma tsaki da qwafa na kwana ina yi, ina ta zagaye gida tsakanin falo da daki. Mufidah! Mufidah !!   Mufidah!!! Tabbas ba ta isa ta ga bayana sai dai in ga bayanta. Na qudiri aniyyar sai na yi mata abinda zata tsani gidan nan ta tashi da kanta, sai na hada su fadan da sai sun sake tsanar junansu kamar mage da bera.

       Washegari da sassafe na yi wanka da wuri na caba ado da wata hadaddiyar material voil, dinki doguwar riga, na shiga kicin na hadawa yarana da maigidana abinci. 

     Usman ya fito tsaf a cikin baqar Suit irin ta ma'aitan banki, wacce farar fatarsa take haskowa a ciki. 

       Na gaishe ya amsa amma ciki-ciki. Na nuna masa shayin kayan qamshin da yake iya sha da safe kullum kafin ya fita. Sai ya girgiza kai alamar ba zai sha ba, na koma gefe na yi abin tausayi da fuskata yadda nake bashi tausayi duk sanda na yi irin wannan yanayin. Sai ya dube ni sannan ya kawar da kai ya ajiye jakar laptop dinsa akan kujera ya qarasa kan dining ya zauna , na tafi a nutse na dauki kofi na zuba masa shayi mai zafi ya sha kaysn hadin qamshi,  na koma gefensa na zauna ina ta qamshin turaren wuta da humra saboda na san shi da tsananin son qamshi.Sai baza hanci yake yana shaqa. 

      Ya tsurawa gefen fuskata ido yana kallo, wajen yayi jajawur shatin marin, sai na ga kamar bai ji dadi ba. Na sake yin kalar tausayi na dube shi yayin da idanuwana suka cika da qwalla.

        Na ce "Usman na yarda da kai fiye da yadda na  yarda da kaina. Ni na jawo komai har ka mare ni, na ga kamar ka damu da marin da ka yi min tun jiya."

       Ya ajiye kofin shayin ya dafe kai yana jujjuyawa yayin da ya daga tafin hannu da ya mare ni ya kalla, sai yayi tsaki.

      Ya dago ya dube ni ya ce " na ji na tsani wannan hannun nawa da ya aikata mari..."

      Bai rufe bakinsa ba na saka hannu na toshe masa baki.

      Nia ce "kada ka sake fadar haka."

    Ya jawo ni jikinsa yana magana cike da nadama.

    "Dan Allah maganar na taba marinki a rayuwata ki ja bakinki ki yi shiru bana so a sake daga maganar nan, ba zan sake ba. Babu maganar dukan mace a cikin tsarina. Dan Allah ki dinga kiyayewa ke ma ki daina takura ni har in aikata abinda zan yi nadama."

      Na matse hawaye na ce "na yafe maka Sweet nima ka yafe min."

      Fitowar yara daga cikin daki da gudu ita ta sa ya sake ni, ya gyara zama. Su ka fara ihu Abba, Abba gaba daya suka rungume shi. Ya na yi musu magana cikin karshen larabci kamar yadda ya saba su na bashi amsa. Su ka tabbatar masa cewar sun shirya sun sha cornflakes. Ya ce to su tashi su tafi zai sauke su a makaranta sannan ya wuce wajen aiki.

       Na dauki jakar laptop din sa na rataya na riqe lunch box Naziru, shi kuma ya dauki Naziru shine qarami dan shekara 3, Ahamd shine babba dan shekara bakwai  ya rataya jakarsa ya dauki lunch box dinsa shima, Nazifi shine na biyu dan shekara biyar ya dauki jakarsa da lunch box dinsa. 

       Mu ka dunguma muka fito tass da mu gwanin sha'awa kowa na sha'awar yarana saboda su na da kyau sosai sun biyo ni sun biyo babansu dan haka farare ne qal-qal, gasu su na da qoqari a makaranta kowannensu na daya yake yi, shiyasa ma Usman ya daure ya ci gaba da biyan maqudan kudi a makarantar suke yi. Sai yayi kamar ba zai iya ba sai ya daure daure idan ya ji yadda malamai ke yabonsu.Biyu ce ta hadar musu ai uwa na da kokari uba daman gifted ne. 

        Babu abinda zance da  Ubangina sai godiya ga Allah dan Ya yi min komai a duniya. 

        Usman ya san darajata ya na sona har son yana bani mamaki kullum salon qaunar da yake nuna min daban ce. Dan ba haka nake gani a maqwabta ba, su Dr. sai su yi wata basu zauna a waje daya ba, Safiya da Umma su na qorafi ko mazan sun wuni a gidan ma babu hira babu lallashi sai ma dai su yi ta chating da waya.  Amma Usman dina komai dare idan ya dawo sai ya faranta min da kalamai masu dadi ko da yaushe mu na manne, kuma baya kan social media ko daya nima ya ce kada in yi. Ina shan texe massages dai ta waya idan qaunar ta matso daga wajen aiki nima kuma ina yi masa. Ta ina? Ta yaya kuwa zan bari wata ta matso kusa da mu?

      Mu na fitowa da maiyar lauyar nan muka yi kicibus wato Bar.Mufidah ta fito tsaf itama a cikin riga da siket na  suit sai wani dan qaramin gyale da ta rufe qashinta amma ga gashin nan ana hango shi a tufke baqiqirin. Ina kishin gashin nan, ban taba ganin baqar mace mai gashi irin na ta ba, ga yawa ga tsawo amma bashi da laushi sosai ya fi kama da na 'yan sudan ko Ethiopia.   Wannan daddadan qamshin nata ne ya cika koridon. 

      Ta kalle ni na kalle ta, ta kalli Usman shima ya kalle ta kowa ya tsuke fuska. Ta na rataye da jakar laptop din ta itama a kafada da alama sauri take yi itama ta makara. Ta kalle mu ta kawar da kai sannan ta gyara wani hadadden farin gilashi da ta saka a fuskarta, sai na ga ta qara kyau da aji. 

       Naziru shine ya fi sabawa da ita ko na dake shi sai ya shige gidanta da gudu, daga ya ga qofarta a bude sai yayi wuf ya fice idan qofarta ma a kulle har bugawa yake yi, sai ta zo ta bude masa tana son yara daga dukkan alamu su ma kuma su na sonta saboda tsadaddun alewoyi da biskit din da take basu.

       Ahmad da Naziru sun fi shi wayo su na son zuwa amma su na tsorona sai dai duk da haka su kan faki idanuwana su fada. Duk abin nan da ake yi Usman bai taba sani ba, sai yau da su ka so su tona min asiri. 

     Nazifi ne ya daka tsalle daga hannu babansa ya fado jikinta, cikin murna da fara a ya ce "oyoyo Aunty Good morning. "

       Usman da Mufida riqe da yaro rabin jikinsa a hannun Mufidah qafafuwan kuma a hannun Usman suka tsaya daf da daf, su na kallon juna shi bai sakar mata yaron ba ita bata tunkude shi ba. 

       Haqiqa na tabbatar Usman ya ji qamshin wannan hadadden turaren na ta, hakan ma ba zai bari ya matsa da wuri ba. Na ji wani yaji yana yi min zugi a cikin idanuwana, kwakwalwata ta dinga tafasa, zuciyata na zabalbala. Da yake ni ce  a gaba har na fara sauka na juyo da gudu na tukarosu. Sai da Usman ya ga na taho sannan ya janye yaron daga hannunta.

      Mufidah ta yi murmushi ta shafa kan Nazifi ta ce "Morning my darling son. Good luck ayi karatu sosai." 

       Ta bude jaka ta zaro alewa za ta raba musu, tuni na fisgo yaran na musu tsawa ku wuce mu tafi, Usman  kai ma wuce mu tafi mana. 

      Sai ya fara tafiya cikin sanyin jiki da mamaki yadda wannan shahararriyar maqiyiyar ta mu wacce na tabbatar masa ta tsani yara har yaransa su ka shaqu da ita.Ta ina? Yaya aka yi hakan ta faru?

       Na fara magana cikin kissa da kisisina " Hmmm Sweety ka ga abinda nake fada maka ko? Yaran nan sun koyi kwadayi kullum sai na ce ka siyo musu alewa sai ka ce ka manta. Da gayya fa take zubar da ledojin alewa a shara ta zubo sharar qofar falonmu su kuma sai su dinga tsinta su na sudewa. 

       Usman ya murtuke fuska da alama ya ji haushin abinda Mufidah na ce ta na aikatawa yaransa.

     Kawai sai Ahmad ya zabura sai yi magana, zai ce tana basu. Wani uban muntsini na sakar masa na zare musu ido, ai sun san halina su qara yin magana mana su gani, sai su ka yi shiru. 

       Usman yana huci kamar kasa  dan shi bai yarda a baqantawa yaransa ba, zai iya yin komai a kansu. Ya bude bayan mota ya dura yaran a ciki ya rufe. Ya zagayo gefen direba ya bude sai ga Mufidah ta fito da sauri, wata uwar harara Usman ya sakar mata itama ta mayar masa.Ya shiga mota a fusace itama ta nufi motarta a fusace ta shiga. 

      Fuskata cike da faraa na zagaya gefen direba na bude na ajiye masa jakar laptop na mayar da qofa na rufe, na zagayo gefensa ina magana cikin kwarkwasa. Gumi na ga yana yi kamar yadda ya saba yi idan ransa ya baci, na saka hannu na goge masa gohinsa, gami da jero masa kalamai masu dadi. Gyada kai yayi kawai ya kunna mota, sannan ya bar motar tana dimamuwa. 

      Mufidah ta taho a cikin wata tsadaddiyar mota baqa ban san ma ta canja waccan  jar motarta ba, ta rage tafiya ta tsura mana ido tana harara, mu ma mu na harararta, sannan ta wuce. 

       Tanimu mai gadi ya bude mata get ta fice da gudu, sai Usman ya zabura zai bi bayanta, na yi sauri na tsayar da shi na dauko masa wasu lissafin kayan cefane da suka qare nan kuwa akwai basu qare ba, dan dai kawai kada su fita tare a hade a hanya. Sai da na tabbatar ta yi nisa sannan na bari ya tsafi, yara na daga min hannu ina daga musu hannu.

       Na duba cikin jerin motocin da suke farfajiyar ban ga motar mijin safiya ba sai kawai na afka gidanta. Na tabbatar zan same ta a  kicin dan haka ta qofar baya na bi. 

      Safiya na ganina ta san da labari sai ta tare ni da murna muka tafa. Na tambaya ina mijinta da danta mus'ab ta ce sun fita tun dazu, idan ya sauke shi a makaranta Dr. zai shiga asibiti yana da tiyata. Na shaida mata na bar Haidar yana bacci wataqila ma ya tashi, dan haka ta zo mu hau sama kawai don labarin da yawa. 

       Ta rufo gidanta muka hau sama. Mu na hawa Safiya ta lumshe ido ta ce "ina son in hawo benen nan na ku wallahi qamshin gidan Mufidah ya ratsa ku."

      Na tsuke fuska nace "ni dai Allah Ya jiqaina kawai amma wallahi na dauko ruwan dafa kaina,ni na kawo Mufidah kusa da ni. Da har ta so ta zauna a qasa tsabar son 'yan gayuna na ce dole sai ta hau sama, dan na ganta tsaf da mijinta sai bayan da ta tare na gane ashe wai yayanta ne bata taba yin auren fari ba ma, sai da ta fada ma na ga mamarsu daya. Innalilahi wa inna ilaihi rajuun.

        Safiya ta yi dariya , na ce Safiya na ga kina dariya wallahi abin nan ba abin dariya ba ne, mu je ciki ki ji tashin hankalin da nake ciki. 

      Safiya ta zauna a falo tana kallon talabijin na shiga daki na leqa Haidar, ya sami bacci daman shi gwanin bacci ne in dai babu hayaniya zai yi ta yi, sau daya ya farka cikin dare ya sha nono ya koma. Na ji dadi da ganin hakan dan zamu sake mu yi hirarmu.  

       Safiya na ganina ta gyara zama ta ce "Aminiya fada min labarin. Me kika yiwa Usman jiya ya kai ku ga duka da mari? Ni dai na jiyo kamar hayaniya amma ban tabbatar ba, kawai na ga giftawar Mufidah ta wundona, kai tsaye na ga ta tunkaro mijina, dawowarsa kenan ko fitowa daga mota bai yi ba.

       Na zabura na fito saboda tsaro. Allah sai da gabana ya fadi, na ce toh ina ni ina Mufidah? Gogaggun 'yan duniya. Wai ashe zuwa ta yi ta kira shi ya zo su ceto ki mijinki na dukanki kun rufe gida. A gigice fa take kin san tana da tausayi."

      Na tabe baki na ce "tausayin me? Gulma ce wallahi. Kin ga rigar baccin da ta saka a jikinta kuwa, da ita ta je mu ku jikinta ne?"

     Safiya ta girgiza kai ta ce "da hijabinta har qasa, ni ban ma taba ganinta ta saka hijab ba sai a ranar."

      Na ce " hmmm da ace zata bude hijabin, da kin ga wata crazy rigar da ta saka a ciki, dole maza su susuce in suka ga abinda na gani.

       Safiya ta gyara zama ta ce " ban gane ba fa?"

       Na bata labarin abinda ya faru daga farko har qarshe har zuwa yau da safe. Sai Safiya ta dora hannu akai ta ce wannan yaqin ba ke kadai ya shafa ba, idan ta kasa da ke kaina za ta dawo. Shi mijinki ma a cije yake amma nawa mijin yana ganin mace yake washe baki. Yanzu Mufidah daga ta fake da ciwon ciki cikin dare, zai haura gidanta da gudu ya ce zai taimake ta."

      Na cewa Safiya toh meye abin yi? Mu ka yi Jugum kowacce ta na ta saqe-saqe a ranta. A haka muka rabu da Safiya mun rasa mafita fatanmu dai Mufidah ta tashi daga gidan kawai, kuma  mu tabbatar babu wata alaqa da ta gifta tsakaninta da mazanmu.

***     ****     ****

    Gidana shine yake kallon get, kai tsaye nake hango har bakin titi. Shigowar Mufidah na hango da yamma, gefenta kuwa wata qawarta ce. Bahaushiya ce 'yar Hausawa amma babu maganar mayafi balle dankwali a cikin lissafinta. 

      Gara Mufidah komin yaya dai tana yafawa. Na tsani qawar nan ta ta mai su na Murjanatu Bibi, haduwarta da wayewarta har ta yi yawa. Ta na da iya yi, ta na da yanga, tana magana tana gatsine amma fa kamar ita ta yi kanta, ba kyau gare ta da yawa ba kawai dai qanqararriyar 'yar kwalliya ce.  

       Dole ta yi kwalliya mana saloon gare ta, duk wata mace da ta isa can take zuwa a gyara mata jiki, a gyara gashi ga kunshi da kitso. 'Yar gidan wani babba ce dan haka kudi ba matsalar su ba ce su na kashewa sosai, aure ne baya gabansu. Irin wannan idan su ka kama mijinki Allah Ya jiqanki. 

        Tabbas na san a cikin daya zaa yi biyu ko Mufidah ta bar gidan nan ko ni in bari. Ni Fatiti ina zan kai Mufidah balle qawarta Murjanatu?  Sun fi Corona da Ebola illa tabbas.

       Hankalina ya tashi matuqa na shiga zurga- zurga tsakanin daki da falo. Ina ta saqe-saqe yadda zan yi da wannan gubar da na dauko da hannuna na kawo gashi tana qoqarin halaka ni. 

      Ina jinsu su na ta qaqalen turancinsu su ka shige gidanta, kanka ce kwabo sautin kida ya hargitse a matattakalarmu. Wato su a rayuwarsu basu da matsala, basu ajiye wani ba balle su yi fargabar zaa kwace, sai dai su da zasu dauke na wata ma idan sun ga dama.

        Ana kiran sallar  magruba sai ga Usman yana shigowa, na ga sanda ya tsaya da mota ya fito. Ya na fitowa sai kuma na ji motsin su Mufidah su na fitowa daga gidansu dan haka zaa zaa hadu a kan matattakala kenan. Na ji hankalina ya tashi na rasa wanda zan tsayar a cikinsu.

      Ko kwalliyar ban gama ba na shafa hoda a rabin fuska ban shafa a rabi ba, na yi wuf na fito muka yi kicibus da su a bakin qofa. Daman na san ba zasu gaishe ni ba kamar yadda sun tabbatar ba zan gaishe ba. Na shige gabansu na fara wucewa, su na biye da ni a baya. Hira miliyan dallars ake da Paris da America.

       Basu dame ni ba fatana kada ayi arangama da mijina, bai ga ta in da na fito ba, bai yi tunanin zai ganni ba kawai ya ji an rungume shi. 

     Ya dube ni da sauri a firgice ya ga ni ce. Sai ya yi mamaki amma da alama ya ji dadi. 

     " wow nice couples, perfect match, gasu farare, amma wadannan ma'auratan sun birge ni. A arewa daman  ana samun masoya haka?"

      Murjanatu Bibi ce ta fada yayin da Mufidah ta zabura ta fisgi hannunta suka yi kwana. Su ka nufi wajen motarta.

       Murjanatu ta sake cewa  "Mijjn yana da kyau fa and very Gentle."

      Nan fa Mufidah ta sake fisgo hannunta ta sake qarawa tayoyin qafafuwanta gudu, suka yi can bayan mota.

       Usman ya dube ni ya sakar min wani murmushi na so da qauna ya ce " kin ji ana cewa mun dace sosai, shiyasa nake sake sonki."

      Cikin shagwaba na ce "ga shinan tana cewa ka hadu kana da kyau. Ban sani ba ko za ta biyo ka."

      Ya girgiza kai ya ce " Haba me zan yi da irin wadancan matan? Allah Ya kiyaye ni ma ya tsare. Ke kadai kin ishe ni. Dadi ya lullube ni, cikin rangwada na karbi jakar laptop dinsa na kama hannunsa zamu hau sama, sai ya ja ya tsaya ya ce ki je ni zan tafi masallacin qofar gida an kira magrib."

      Ga Murjanatu da Mufidah sun dawo ashe ba tafiya zasu yi ba abu suka dauko a mota. Murjanatu na waya tana cewa ya tsaya a bakin get ba sai ya shigo ba da alama direbanta ne ya zo daukarta. Wato dai dinguma zaa yi da su da Usman su fita waje tare. Sai hankalina ya tashi na riqe hannunsa gam na ce gaskiya sai dai yayi sallar a gida.

       Wannan karon wata uwar harara ya danno min ya fisge hannunsa a fusace, ya fada cikin tsawa "Fatiti kin san abinda kike fada kuwa? Sallah fa na ce zan je in yi kike qoqarin hana ni. Saboda me? "

      Sai karaf a kunnensu Murjanatu ta dube mu cike da mamaki har da bude baki ta ce " Ikon Allah ba yanzu na wuce wadannan su na ta soyayya ba, har nake ta yabon su. To yaya haka kuma, har soyayyar ta qare kenan an koma fada? Ah na yarda cikakkun Hausawa ne wadannan don soyayyar su ba dorarriya ba ce temporary ce tabbas."

      Usman ya juya a fusace ya harare ta, sai suka hada ido wannan karon mamaki ne ya lullube fuskokinsu. 

        Ta ce "Usman Aliyu daman kai ne?"

       Ya ce "Murjanatu Bibi ke ce a gidan nan?"

      Innalilahi wa inna ilaihi rajuun me zan gani? Hira ta barke suka dunguma suka fice dan ma Mufidah a fusace ta fisge hannunta daga hannun Murjanatu ta fice waje da sauri ta barsu a baya su na ta magana, su na tuntsira dariya. Ban san sanda na ajiye lap-top din a qasa ba, na biyo bayansu. Murjanatu ta shiga mota zsuna Usman na tsaye a gefenta, su na magana. 

      Mufidah ta tabe baki ta ce "Murjanatu za mu yi magana a waya na shiga gida ni kam."

      Ina ? Murjanatu ba ta ji ba tana can ta sami farin saurayi kyakyawa. 

      A bakin get muka yi kicibus da Mufidah aka hau kallon- kallo da ni amma yanzu ba ita ce a gabana ba waccan Murjanatu ce dan na ga alama ta fi gobara barna, sai dai in kira ta da 'Valcano erection' wato dutse mai aman wuta.

       Sai gani na diro a bakin mota, Usman na ganina ban ga alamar razana ba, sai ya dafa ni ya ce yauwa ga madam din ma ta fito ku gaisa."

      Ta miqo min wasu dogayen yatsu masu dogayen farata kamar na mayu, mu ka gaisa sai dai laushinsu da qanshinsu ya isa. 

     Ta maqale murya ta ce  "Madam yaya yara?"

      Ban amsa mata ba ina tsaye ina girgiza kamar 'yar tauri. Zufa kawai nake yi, dukka cikin rigata ya jiqe.

       Dallar dari biyu ta miqo min ta ce a siyawa yara alewa. Na yi godiya galala, Usman ma ya yi godiya. 

       "Sai na zo kawai Usman, zamu qarasa maganar."  In ji Murjanatu.

      Ya amsa da "ok yaushe?" Ta ce "ranar monday zan shigo Insha Allah."

      Ya kamata Usman ya jiyo bugun uku-ukun da zuciya ke bugawa. Ya juyo ya dube ni ya ce "shiga gida bari na yi alwalla har ma an tayar da iqama."

      Ya tafi da sauri ya dauki buta ya koma gefe yana alwallah.

      Tafiya nake tamkar kwai ya fashe min a ciki na wuce cikin gida. Yara na hayaniya na ji kamar su na zazzago da kwakwalwata, na sakar musu asharai kwarara guda uku sai su ka baje a guje suka shige daki har da Haidar mai rarrafe shima yayi ta kansa. Na cire dankwalina na wurgar saboda yayi min nauyi, na watsar da dalolin qasa na zauna.

       Can sai ga Usman ya shigo a fusace yana magana " me yake damunki ne? Yaya aka yi kika bar min laptop dina a qasa? Da mota ta taka min fa?"

       Sai a lokacin na tuna ashe na yasar da ita a qasa.

Na rasa masar da zan bashi, ya ci gaba da kallon yanayin da nake ciki.

      Har zai wuce zuwa daki sai ya juyo ya dawo ya ce  "Fatiti kamar a qofar gida na ganki babu gyale, ke ce kuwa ko surutu ya dauke min tunani ba ke ba ce? Sai ya juya ya kalli dallar dari biyun da Murjanatu ta bayar, ya sake gasgatawa ni din ce. Sai ya sauke laptop ya finciko ni, ni da nake zaune sai gani a tsaye ya nuna gidan Mufidah da hannu ya ce " kada da fa a ce kin fara kwaikwayen makwabciyar nan ta ki da qawayenta? Ka da ki ce min ke ma kin fara fita titi babu gyale? Wai in tambaye ki ma, yaya aka yi kika san ina wajen mota har kika fito ki ka zo inda nake?"

      Amsa daya tak ta gagari bakina. Ya tsare ni da ido yana kallo ya fara gane dalilin da yasa na shiga  cikin wannan hali. 

       Ya girgiza kai ya ce  "Allah Ya baki lafiya toh. Murjanatu Bibi customer mu ce babba, da take da account din dallars a bankinmu kuma nine manager da nake kula da account dinta. 'Yar canji ce tana da kamfanin canja dallar. Da kika ji ta ce zata shigo mu hadu, ba ko ina za ta shigo ba sai banki kuma  maganar kudi ne. Shikenan ko ki na da wata tambaya kuma?"

      Na girgiza kai alamar babu komai.Ya wuce abin sa zuwa cikin dakinsa yayi wanka ya fito. Da alama yunwa yake masifar ji, ya ci saa kuma na dafa abinda ya fi so wato tuwo da miyar kuka da manshanu. Ya ci da yawa ya na ta faraa yana ta  ja na da hira. Amma hakan bai burge ni ba na fi zaton saboda ya hadu da Murjanatu ne  yasa yake nishadi, amma kuma dole sai na binciko tsakaninsu a wayarsa, duk abinda bincike na ya nuna toh zan dauki mataki, ya san sauran.

        Na maqale murya na ce " tunda yamma suka shigo tare da Mufidah su ka shiga falo suka saki wani uban kida qarar har qasa ana ji. Gaskiya wannan ba su da tarbiyya wataqila ma daga club su ka dawo ko ma sun yi shaye- shayensu."

       Ya girgiza kai ya ce "ba kida ba ne, karatun qur'ani ne yanzu da na wuce ma na ji. Kuma ki daina yankewa mutum hukunci saboda shigarsa da yake yi a zahiri, ba ki san menene halinsa a badini ba. Murjanatu tana da kirki, ga kyauta ga fara'a, ba ta da wulaqanci an ce ta na yawan ginin masallatai da islamiyoyi da rijiyoyi sadaka ce aikinta kuma bata wasa da yin sallah da azumi ni shaida ne, in lokacin sallah yayi a office sai ta yi. 

        Shigarta ce kawai illa saboda girma a  turai da ta yi amma ana yi mata wa'azi dan ta fara gyarawa ma ba kamar da ba, tunda har kika ga ta saka atamfa riga da siket dogo, in da ne sai dai gajeren wando da singileti."

      Tun daga nan na san ashe ma aikin banza na yi, har na je ina zagin dattijan mata wadanda basu ji basu gani ba. Ashe ga abin zagi irin su Murjanatu. Yaya zan yi? Ta ina zan fara wannan yaqin? Ba zai yiwu ba wallahi dole in raba su.

     Wato Mufidah makira ce ashe, sai ta gama jin disko daidai sanda Mijjna zai dawo sai ta saka karatun qur'ani kenan. Lallai akwai aiki babba a gabana, ai kuwa zan  tunkare su ko ni ko su, babu gudu babu ja da baya.

        Bayan watanni biyu watarana da daddare Usman ya dawo daga wajen aiki a fusace. Ina ganin yadda neck tire da farar shirt dinsa suka cukuikuye na san a fusace yake, fuskarsa babu annuri. Ya na shigowa na ja da baya da sauri dan kada in ji saukar mari, na shiga tunanin yau kuma me na yi masa?  Na san dai ban kira kowa na zaga ba, rabona da daukar wayarsa in dauki lambar wata in kira in zaga tun wancan watan da na kira Murjanatu Bibi na ja mata kunne akan ta fita harkar mijina.Shegiyar sai ta zamar da ni mahaukaciya ta nuna halin ko in kula ta ce mijin nawa waye shi a cikin sanatoci da gwamnoni Nigeria dan tana da su bila-adadin? Na yi wuqi- wuqi ta ci gaba da cewa please in kin san mijinki talaka ne to ki dauka dan dakona ne bai isa in kula shi ba. Tunda ta juya harshe ta fara turanci na saddaqar na hakura, na tabbatar da gaske take Usman a matsayin yaronta yake. Kuma sabon layi na siya na kira ta balle in ce ta gane nice na kira ta fada masa.

      Usman ya dube ni a fusace ya nuna gidan Mufidah da hannu ya ce " ko da wasa babu ke babu wannan matar, ko a bakin matattakala ban yarda ku hadu ba balle yarana su Shiga gidanta. Kin ji abinda na ce miki ko?"

      Dadi ya kama ni na gyada kai na ce ' insha Allah sweet yadda ka ce haka zaa yi."

     Ya wuce dakinsa a fusace, dadi da murna ya rufe ni, na hau rawa yara su na taya ni sai da na ji motsin fitowarsa na wayence. Na hada masa abincinsa a kan  dining, da yayi wanka sai yayi kyan gani ya warware. Sanye yake da farar jallabiya fara qal marar nauyi ya zo ya zauna ya fara cin abinci. Na jawo kujera ta nima na zuba. Ya dube ni ya ce "ke ma baki ci abincin ba kenan, har takwas ta wuce fa?"

       Na ce ta yaya zan iya cin abinci abin qaunata na can na fama da aiki?" 

       Sai na ga yayi min wani irin duba, na gane me yake nufi wato sau nawa ma kike ci bana nan din. Bai ce komai ba dai. Ina ta tsokano hira kala-kala ina so in tambaye shi abinda ya hada shi da Mufidah amma na kasa, saboda na san halinsa wani lokaci ko yayi niyyar fada idan aka dame shi da tambaya sai ya fasa. Da kansa ya fara bani labari.

     Ya ce " Murjanatu Bibi ce ta zo office dina tare da qawarta wai itama tana so a bude mata dallar account, don duk wata yayanta da yake aiki a  America yana turo mata kudi tana so ya dinga shiga accout dinta kai tsaye. Bayan Murjanatu ta gama yi min bayani na ce ba damuwa ina qawarta din? Sai ta kwalla mata kira ta Taso amma wani suna ta kira bai yi kama da sunan hausawa ba. Ta na qarasowa ta gaishe ni kaina a sunkuye, na dago muka gaisa kawai sai na ga Mufidah ce. Ta kalle ni ta hada girar sama da qasa ta juya ta kalli Murjanatu ta ce daman wajen wannan mutumin kika kawo ni? wanda bai san darajar mata ba? Toh ko zan rasa dallars duk wata gara in rasa da ace dai a hannun wannan zan bude dallar account. A cikin mutane fa abokan aiki da abokan kasuwanci ta kira ni da wanda bai san darajar mata ba."

       Na gyara zama fuskata ta nuna alamar damuwa amma fa farin ciki ne fal a cikina. Na zuba uban tagumi ina girgiza kai alamar tausayi.

        Cikin jimami ya ci gaba da cewa " na ce mata da in bude miki account da hannuna gara in rasa aikin nan da nake yi. Wacce bata san darajar maza ba baki san darajar kanki ba."

      Wai wannan maganar tawa ita ce ta yi zafi har area manager ya fito daga office aka bani quiry wai na yi fada da customers na kori customers.  

       Aka taru akan Mufidah ana bata haquri dan ta iya munafunci ta dinga kuka kamar idanuwanta zasu zazzago. Ga shegen taurin kai babu roqon da baa yi mata ba, ta ce ba zata bude account da mu ba. 

      Murjanatu ta yi ta kokarin bata baki amma ta qi. Area manager yayi rantsuwa in har Mufidah bata yarda ya bude accout din nan ba sai ya kai ni qara babban office din mu na Lagos ya fadi abinda na yi na kore babbar customer. Dan haka wai in je in bata hakuri an bani kwanaki biyu. Da in bata hakuri gara in rasa aikina wallahi. Amma Murjanatu ta yi alqawari zata shawo kanta. Kinga da gayya kenan ta je ofis din dan mun yi fada dan ta bata min suna, ta sa a kore ni daga aiki amma ta Allah ba tata ba. Zan kai qararta wajen Ubangiji."

       Na zabura na dafe qirji na fashe da kuka na ce " au haka ta bullo mana, tuggu da ta hada mana kenan? Sweety na fada maka ni kadai na san abinda matar nan take yi min a cikin gidan nan. Gashinan yanzu asirinmu a rufe zata tona mana. In an kore ka daga aiki Kano fa za mu koma, yara basu saba rayuwar Geto area ba. Ko gida bamu da shi acan, dariya zaa yi mana wallahi."

      Usman ya dafe kai yana jujjuyawa ya ce "maganar gaskiya dole mu tashi mu bar mata gidan nan bana so in sake ganinta balle wata mu'amula maqwabtaka ta hadamu. Ki na kiranta da 'yar iska tana kawo maza ban taba yarda ba, amma yanzu da zan hawo sama a jikin wata mota na ganta wani qato ya rungume ta yana share mata hawaye tana kuka. Ina ga fadan da muka yi dazu ne take bashi labari dan na ji tana ambaton sunan bankinmu shine har yanzu bata daina kukan ba. Toh me yayi zafi dole ne sai mun zauna tare?"

       Na zabura na miqe tsaye  hankalina a tashe har ga Allah na damu da barazanar rasa aikinsa amma na ji dadi yadda kyakykywar tsana ta darsu a tsakaninsu.

     Na dinga safa da Marwa ina tunano mana mafita, shi kuwa duk inda na yi sai ya bi ni da kallo, ya tabbatar zan nemo mafita don ya yarda da kaifin kwakwalwata. 

       Ya taso daga kan dining ya kama hannuna muka zauna akan kujeru ya gyara zama ya ce " ki kwantar da hankalinki addua ita ce mafita, na san ki da yawan addua ki yi min saukar qur'ani sannan mu daina bacci cikin dare mu tashi mu yi ta sallah, Allah zai kare mu daga sharrinta.

      Washegari da yake asabar ce gidan shiru kowa na baccin safe, misalin qarfe takwas da rabi na ji na gaji da kwanciyar na tashi na leqa windo da yake ina ta jiyo muryar mace da namiji ana magana. Ina leqawa na ga Mufidah ce a tsaye tare da Godwin lauyan me gidajen da muke haya. Duk wanda zai shiga gidan shi yake sakawa yake rubuta resit. Sanye take da wasu damammun riga da wando da kanbas da alama ta dawo daga jim ne. kamar yadda ta sama zuwa kusan kullum da sassafe ko kuma ta yi gudu ta kai qarshen titi ta dawo, ko ta hau keke ta zagaya titunan unguwa, wai duk a cikin gayu ne baa so a yi tumbi a rasa shape mai kyau.

       Sai magana da bayani take ta na nuna gidanmu. Na saka hannu na dan daddaki Usman na ce ya leqo ya ga wani abu. Ya tashin gigice ya leqa ya ga abinda na gani sai yayi tsaki ya koma ya kwanta. Na fara yi masa bayani akan abinda nake hange, na ce gara ya sauka don za ta iya shirya masa tugun da mai gidan nan zai iya korarmu neman wani gidan hayar ma aiki ne kuma da wuya mu sake samun sabon gida mai kyau irin wannan, kuma yadda kudin hayar nan ta mu ya kusa qarewa saura watanni biyu in a gidan nan muke sai mu qara watanni shida ba mu biya ba kuma baya daga mana hankali. Kai yanzu ka na da wani kudin da zaka biya sabuwar haya? Sannan matar nan mu ta zo ta samu ita ya kamata a tasa daman ita ce bare bai kamata ta zo ta shiga tsakiyar masu aure ba. Ka tashi ka je ka fadawa lauyan nan Illar zaman matar nan a gidan nan. Ga ta can tana ta hada mana tuggu, gara ka je tun tana nan  a tutsiye mai qarya."

       Yayi shiru kamar mai bacci yana ta nazarin maganata, ya qi tashi sai can  da jimawa ya tashi ya shiga bandaki ina jin sa yana brush ya wanke fuska ya fito ya goge da qaramin tawul.Ya dauki wayarsa da mukullin mota ya fice ba tare da ya ce min komai ba.

        Zuciyata fari tas na san yau zaa yi ta, ta qare in har zasu hada kai shi da su Dr. Musa da isa su ce ba sa sonta a gidan a tashe ta ko su bar gidan lauyan nan mai shegen son kudi zai ga gara ya tashi mutum daya da ya tashi mutane uku. Amma na san yadda zan bullowa Safiya da Umma zuga su zan yi su kuma su zuga mazansu, kowa ya yi tawaye su ce baa son zaman Mufidah a gidan. 

       Ina ta murmushi ina leqe ta wundona a lokacin Bar.Godwn da Bar.Mufidah sun fita wajen get tana ta bayani tana ta nuna gidajenmu. Usman ya sauko ya duba ko ina bai gansu ba a cikin farfajiyar gidan yayi kamar zai juyo ya dawo sai na bude windo na leqo na ce Abban Ahamd ga su can a wajen get can ka bi bayansu.

     Ya na isa nan da nan waje ya hargitse da hayaniya su dukka ukun baa jin abinda wani ke cewa, fadan dai da turanci ne don Godwin baya jin Hausa. 

       Ba na gane abinda kowa yake cewa amma naga ana magana ana nuna juna da yatsu, Godwin na qoqarin shiga tsakiyarsu. 

       Daga baya na hango Mufidah a fusace tana tafiya a tsakiyar titi zata tsallaka ba tare da ta duba motocin da suke rarakar gudu ba, wata qatuwar mota ce ta tako da gudu qirar tirela tun daga nesa take sakin wasu mugayen horn, direban dannawa yake yana sake dannawa da alama da Mufidah yake dan lokaci ya qure ga motoci a bayansa ba zai iya taka burki ya tsaya ba. Da alama bacin rai ya yiwa Mufidah yawa bata cikin hayyacinta a lokacin bata qi duniya ta kife da ita a ciki ba, ba ta qi sama da qasa ta hade da ita a tsakiya ba. Ba ta qi ayi girgizar qasa ta afka ba.

       Innalilahi wa inna ilaihi rajuun Allah kada ka nuna min abinda na gani a ranar. Usman da Mufidah na gani a rungume da juna a kwance su na ta murmurginawa  a gefen titi. Da gudu ya tafi ya finciko ta ta fado jikinsa suka fadi a gefen titi sannan ya sake murginawa da ita don su bar kan titi domin saura kadan motar ta murtsike ta.

       Hankalina ya tashi wannan karon abin nan da na gani ya fi komai muni a rayuwata yadda Usman ya zabi ya ceto ta, shi kuma ya rasa na sa ran, yadda yake da kyamar taba hannun matar da ba tasa ba a yau gashi ya rungume wata mace a kwance a qasa su na murgine murgine. Akan idona ina raye muraran na ga mijina da wata a haka duk da ma ba haduwar kwanciyar hankali ba ce, a cikin tashin hankali ne. Amma ni na jawo masa na jawowa kaina, da ace na bar shi yayi baccinsa da bai fito sun ga juna ba har ya kai su ga runguma. 

       Godwin tunda ya dora hannu aka har yanzu bai sauke ba ya ga masifa, daga baya suka taru akansu har da su Dr.Musa da Isa na hango, Safiya da Umma duk sun fito saboda ihun Godwin da masu gadi.  Na sanqare a tsaye cike da fargaba gami da takaici, sai can na zabura na sanya hijabina na fito da gudu, na iske abu fa ya yi muni gaba daya sun guggurje hannaye da qafafuwa. Mufidah ta suma bata farka ba. Usman kuwa farar rigarsa ta farfashe ta baci da jini. Wasu na cewa a je asibiti wasu na cewa tunda ga su doctor a yi musu Dressing anan. Usman da qarfin hali duk jikinsa ciwo amma bata kansa yake ba ta Mufidah yake. Na riqe shi qam na ce ya zauna kada ya fadi, sai ya fisge ya tafi ya dago Mufida Dr. Isa ya taya shi suka cicciba aka shaga da ita falon Safiya kan doguwar kujerarta aka kwantar. 

        Ni ce na tsinto wayarsa da wayarta duk sun kwankwase da mukullin motarsa a yashe a qasa. Direbobin da abinda ya faru akan idanuwansu suka tsatstsaya sai suka yi fatan Allah ya kiyaye gaba suka shiga motocinsu suka tafi. 

       Ni da Safiya da Umma da Godwin ne muka nufi cikin gida muna ta tattaunawa. Ina dukan cikin Godwin in ji abinda Mufidah take fada masa. Ya yi bayani ya ce matar ta yi fushi sosai kuma shi a iya sanin da yayi mace ce da bata da fushi, tana da hankali da hakuri bai san abin da yayi zafi haka ba har ta ce ba zata sake yin sati daya a gidan nan ba sai ta tashi in samo mata wani gidan. Kudin shekara biyu ta biya bata cika shekara ba ma amma ta ce ta yafe ta bar kudin in samo mata wani gidan. 

       Godwin ya ci gaba da cewa "ni nake ta lallashinta har ta fara daukowa, fitowar oga Usman ne ya sake taso da tarzoma shima ya ce gara ya tashi da ya ci gaba da zama da ita a gidan. Sai fada ya hargitse. Ta fashe da kuka ta nufi titi zata tsallaka ba mu san ma in da zata je ba, wannan abu ya faru. Gaskiya yau Usman ya nuna shi namiji ne kuma mai imani da tausayi don ya jefa rayuwarsa a halaka dan ya ceto abokiyar fadansa. Wato dai fadan na su bai kai shi ga ya ji ya tsane ta ba tunda gashi har gara ma shi ya rasa ransa akan ita ta mutu. In nine muka yi fada da mutum ai bari zan yi ya je ya kwankwatse ma in huta."

     Na ji haushin Godwin ya kama ni da yake ta yabon wannan alaqar dake tsakaninsu mai sarqaqiya. 

       Safiya ta kalle ni na kalle ta muka dan yi gefe dan ba ma so Umma ta ji balle ta yi mana waazi. Uwar tausayi Umma sai kuka take tana ta jerawa Godwin tambayoyi suka wuce suka shiga falon Safiya. 

       Na ce " Safiya ina cikin wani hali matar nan ta na ta shiga cikin rayuwar Usman, duk sanda na yi yunqurin hada wani hargitsi a tsakaninsu sai in ga kamar hanya nake basu su hade."

        Safiya ta ce " kin ga yadda Usman da Dotor suke wadaqa a jikin matar nan da sunan ceto rai, kai gaskiya da sake. Ta fi mu komai da komai, musamman wannan kayan da ta saka matsatstsu ai kinga abinda na gani dai. Ga shi can dai ya samu dama da sunan ceton rai Allah ne kadai ya san in da zai shiga ya auna. Toh amma shi Usman da suka fada me yasa ya fi kowa gigicewa? Ai da ya bar ta motar ta yi ciki da ita duk mu huta."

    Na girgiza kai na ce "na san halinsa da tausayi musamman ga mata da yara wallahi ya yarda ya mutu dan ya ceto Mufidah ba dan yana son ta ba, a'a haka dai imaninsa yake. Amma wallahi akwai matsala zaman Mufidah a gidan nan."

      Sai muka jiyo Muryar Usman ya fara karatun qur'ani irin na ruqiyya. Nan da na muka bude baki mu na ta kallon-kallo ni da Safiya cike da mamaki.

        Ta jawo hannuna muka shiga cikin falon da gudu. Umma ce ta zauna akan kujerar ta dora kan Mufidah akan cinyarta amma an sakawa Mufidah hijab din Safiya. Usman ya jawo qaramin tebur ya matso kusa da kunne Mufida yana karatu yana tofa mata. 

      "Rukiyya kuma, ta meye?" Na tambaya, babu wanda ya bani amsa. 

      Safiya ta jawo hannun mijinta ta ce " me ya faru kuma na ga an bar maganar likitanci an koma ta malamai? 

      Ya gyada kai ya ce "ba suma tayi ba na auna komai na ta normal ne, Usman ya ce ya ga alamar kamar bugun aljanu ne. Ranta ya baci da yawa wataqila tana da su, zaa yi karatun dai a gani ko za ta farka."

     Na kalli Safiya ta kalle ni muka ci gaba da kallon ikon Allah. Sai can Mufidah ta yi ajiyar zuciya ta fara miqa.  In ma aljanin ne toh 'yan iska ne, ta yaya ga Umma nan a kusa da ita ta rasa wanda zata jawo ta rungume sai Malam mai Rukiyya? Ta fashe da kuka ta jawo Usman ta qanqame shi tsam. Mu ka yi ta damben banbarewa abu ya gagara, Umma na jan Mufidah ina jan Usman shi kuma ya rasa inda zai ture a jikinta, ya san halina zance ya taba ta. 

      Ya ci gaba da karatu a kunnenta sai miqa take tana sake damqe shi. Ni dai hankalina bai dauka ba, ana rada a kunne an rungume juna sannan kuma duk ace baa ji komai ba. Na daka tsawa na ce a ina aka taba yin ruqiyya da lallashi? In sun qi sauka ka sakar musu duka mana, ka tunkude su kawai ta bar jikinka."

      Ina kallon su dakta suna son yin dariya. Godwin kuwa ya dora hannu aka yana ta kiran abin bautarsa. 

      Umma dai tsakani da Allah tausayi take sai kuka ta tana sake jawo Mufidah jikjnta. Abu ya ci tura su Dakta suka saka hannu su na ta jan Usman nima na cire hijab na yi dammara  ni da Safiya haka muka dinga Jan Mufidah muka hada gumi bayana kamar zai rabe sabo da tsugunno da kyar muka banbare su. 

         Ta koma ta kwanta akan cinyar Umma, hawaye ke ta zuba daga idanuwanta amma idanuwanta a rufe. 

       Na  fada cikin bacin rai  "Usman ka ja mata ayoyi masu zafi a qona su kawai kowa ma ya huta." 

      Wannan karon bude idanuwanta tayi dara-dara a tsatstsaye ta na kallona, kallon nan ba na lafiya ba ne. Na yi sauri na canja waje, sai ta sake waiwayowa ta ci gaba da kallona tun daga kaina har qafata na ji wani ya tsarga min kamar an yi min shocking da wayar lantarki. Daga nan na san akwai magana ko aljanu ko 'yar kungiyar matsafa ce. Gabana ya yanke ya fadi na shiga tofa mata lahaula da qulaquzai na fada a baya ne Auzubillahi minal shaidanir rajim na fi karfin duk wani mugu. Ba ta daina kallona ba sai da na fita daga cikin  falon. 

        Ta juya daya bayan daya ta kalli kowa sai ta zabura ta tashi zaune da alama ta dawo hayyacinta. Kallo irin na mamaki ta ta yi, sai yuqura da sauri zata miqe tsaye sai ta koma ta zauna saboda raunikan da ke jikinta. Ta kalli hijabin da yake jikinta ta juya ta kalli Umma da Usman. 

       Sai Godwin ya matso ya yi mata magana ya ce ta kwantar da hankalinta ba komai ba ne hatsari ne ya kusa afkuwa Allah Ya kare. 

      Ta yi shiru tana tunani da alama kwakwalwarta tana boothing har ta tunano abubuwan da suka faru, sai ta qurawa Usman ido kamar tana yi masa kallon mamaki kamar kuma harara. 

       Usman ya tashi daga kusa da ita shima ya fito inda nake a tsaye muka hau kallon-kallo, kowannenmu cike da takaici. 

       Ta yi magana a fusace ta ce " Godwin ka kaini gidana ka fita da ni daga kusa da wadannan mutanen.Ta miqa masa hannu ya dago ta tsaye abinka da ahlul katabu babu ruwansa da maganar muharma, kwakusarta yayi da yake qato ne qosasshe cimak ya daga ta. Na ce a raina daman akwai wannan mutumin har su Usman suka taru su biyu su na wani cali-cali? Ga wanda zai taba jikinta a wajensa babu haramci. 

     Dr. Isa ya zabura ya ce " Godwin ban gama yi mata Dressing din ba fa."

      Godwin zai juyo sai ta yi tsawa ta ce "ba na so kada ka mayar da ni. Kuma na fada maka ka samo min wani gida ba zan iya zama a cikin wadannan ba sun tsane ni." Ta fashe da kuka mai tayar da hankalin masu tausayi irin su Usman. 

      Godwin na bada hakuri yana daukar alqawarin zai yi abinda ta ce su ka wuce sama.

      Umma ta ce "Allah sarki bai kamata a bar ta ita kadai a cikin wannan halin ba, gara in je in zauna da ita kafin ta kira 'yan uwanta."

      Mijinta ya sakar mata harara  sai ta koma gefe.

     Usman ne a zaune Dr.isa ya na yi masa dressing din manyan raunikan da ya ji a hannu da baya da guiwoyin qafarsa. Abin tausayi ko ina ya kwaile. Da aka gama ya rubuta magununa ya bani takardar, muka dunguma muka hau sama da kyar Usman yake takawa ina tallabe shi.

       Qofar Mufida a bude ta yi wurgi da Hijabin jikinta ta tsugunna a qasa ta qanqame kanta a cikin quiwoyinta tana ta rusa kuka. Godwin na ta fama da ita daga ya matso kusa da ita sai ta bankade shi. Laifina shine wai me ya sa aka ceto ta, ai da an bari mota ta danne ta. Daga nan na tabbatar ba qaramar gaba na hada ba, har na fara nadama don sun bani tausayi. Allah sarki nima ba yi na ba ne, kawai saboda tsaro ne.

        Na kira sunan Godwin na miqa masa fasasshiyar wayarta na ce ya bata  na ja Usman na shige dashi falo dan na ga alamar ya shiga wani hali ya tsaya kawai yana kallon Mufida cike da tausayi.

     Ruwan zafi na dora na dauko tawul na cire masa wannan rigar na zuba a shara, na goge masa jikinsa na daddana masa ko ina dan duk jikinsa ciwo yake. Na hada masa shayi mai kauri ya sha da yake yana qaunar kwai na soya masa waina dan na tabbatar zai iya ci.  

        Na dauko kudi na fita na bawa mai gadi takardar magani na ce ya siyo min. Ina tsaye a bakin get ina jiran Tanimu mai gadi ya dawo sai ga Murjanatu Bibi ta shigo cikin wata tsadadiyar motarta golden color, motar nan ta hadu ba na jin a garin nan na Bauchi kaf akwai mai irinta. Lambar motocinta ma sunanta ne M. BIBI 7.

       Ta fito da sauri da alama itama daga wajen motsa jiki take aka kira ta aka sanar mata aminiya ba lafiya, ta taho a sukwane. Wando ne 3 qauter da rigarsa shimi, gaban rigar ne kawai a rufe bayan babu komai kuma ladies tired ne. Gashin doki har tsakar bayanta. Babu yadda zaa dauka Hausa zata fito daga bakinta balle kalmar shahada. Ta hau sama da sauri, na bi ta da harara na ce can ta matse muku ni dai na kwato mijina. Tanimu ya jima bai dawo ba sai can ya dawo ya na lissafin shagunan da ya je babu har sai da ya hau acaba amma dai an samu.  Ya miqo min canjin naira dari biyu, na ce ya riqe.

      Na hau sama da sauri sai na ga qofar Mufida a bude warai kamar yadda tawa qofar take a bude warai, na cika da mamaki dan ni na san na jawo qofata na rufe. Toh Usman ne ya bude ya shiga gidan Mufidah ko ita ce ta shigo mana? Na tambayi zuciyata.

       Na qarasa cikin falona da sauri. Innalilahi wa inna ilaihi rajuun. Me zan gani? Murjanatu Bibi na gani ta naniqi Usman zama daf da daf gashi ko riga babu a jikinsa, da sunan wai dubiya ta zo tana mai tausaya masa tana yi masa sannu tana tallafo shi tana gyara masa zama, ta na masa tausa a hannu. 

        Na tsaya cak ina kallo yayin da jinin da yake zagayawa a cikin zuciyata ya rage gudu ina qoqarin shidewa in sume, ledar maganin ta fado daga hannuna qasa, Usman ya gane sai ya farfado daga langwabe-langwaben da yake yi. Ya gyara zama ya matsa daga kusa da ita. Na taho a fusace na cire hijabina na lullube masa jiki, na jawo shi jikana na maqale shi. Na galla mata uwar harara na murguda baki.  

      Allah Ya tsinewa wayewa irin ta nasara da yahudu wacce Murjanatu take kwaikwayarsu. Matar nan ko a jikinta maimakon ma ta razana ko ta ji haushi sai ta ce "yauwa madam gara da kika lullube shi dan na ji jikinsa da zafi kamar yana jin sanyi ma dan na ga duk tsikar jikinsa ta tashi, na ji bugun zuciyarsa ma da sauri da sauri, sannan numfashinsa sama-sama kamar hancinsa a toshe. Na ga cikinsa yayi kwalab yana buqatar ya ci wani abu. Ina ganin ruwa mai sanyi-sanyi za ki samu da tawul ki shafa masa a duk jikinsa, sannan ya sha magani ya kwanta ya huta.

      Zuciyata ta sake hargitsa ta ina ta auna duk wadannan abubuwan a jikin mijina wajen da ni kadai ya kamata in shiga ita har ta zo ta gama lalube shi ina qasa.Wannan wacce irin masifa ce ta fado a cikin gidana haka?

      Na fusata na ce "dukka aikina na ne kula da shi ba sai wani ya fada min ba." 

      Matar nan fa har yanzu bata san baqar magana nake fada mata ba sai ta miqe tsaye, ta tsaya akanmu, Allah Ya sani ko ni mace bai kamata in ganta a wannan shigar ba, balle namiji. Na yi sauri na jawo fuskar Usman na kawar daga saitinta. 

        Ta ce " Alhamdulullah tunda duk kin gane yadda na ce ki yi masa. Kin ce aikinki ne ko? Kin karanci nursing ne? Toh ai shikenan ba kwa buqatar ku je asibiti ki kular min da shi sosai please. Ina so ya sami sauqi da wuri don akwai aikin da zamu yi ranar Monday, daga safe har dare."

      "Aiki kuma?" na zabura na maimaita yayin da zuciyata ta hango min wani aiki na daban ba na qirga kudi ba. Ina jin zuciyar Usman na dukan uku-uku saboda tabbas ya san Murjanatu tana qoqarin jawo masa jaraba.

     Ta yi miqa ta yi hamma ta tsugunno daf da fuskar Usman ta dafa kafadarsa ta fada cikin wata sanyayyaiyar murya " calm down my manager soon za ka sami lafiya ka ji? Ina da account number ka zan turo maka kudin magani."

       Ban san sanda na saka hannun na tunkude hannunta daga jikinsa ba. 

        Matar nan sai cewa ta yi "oh sorry na taba wajen ciwon ko?"

       Sai ta sa hannu ta dafa kaina ta jinjina ta ce "sannu madam ki na qoqari sosai,ki samu ki sasanta shi da Mufidah su daina fushi, talaka ne yake fada da saurin fushi su kuwa dukkansu su na da rufin asiri."

      Haushi ya kama ni na kawai da kaina gefe, da kyar na samu ta fice dan da ta qara wasu mintuna ina niyyar in tashi in tura ta waje in rufe qofar. 

        "Wannan masifa da me ta yi kama?" Na fada a bayyane yayin da na tashi na je na buga qofa da qarfi na rufe na saka mukulli na datse na zare mukullin na kai kicin na boye. Yau zan ga yadda wata shegiya zata zo dubiya ko sasanci kuma. A fusace nake na yi tsaki ya fi kala dari  na dauko ruwan roba marar sanyi na zo na dungurawa Usman a gabansa na cillo masa ledar maganin, na ce ka sha ka wuce daki ka kwanta gara kwanta nima in huta. Haba wannan wanne bala'i ne haka? Ai gara matan kano gara ma mu koma kano da zama duk iskancin matansu babu masu yin tsirara da cakumar mazan mutane a gaban matansu.

      Ya harare ni ya fusata ya ce " kada ki sake yin wata magana, anan ina baccina kika tashe ni kika uszura dole sai na tashi na fita wajen su Mufidah gata can tana yi mana sharri. Da matar nan yau ta mutu da haqqin ranta sai ya rataya akanki. Murjanatu kuwa sai dai ki mutu har abada ba zata iya canja halinta ba haka ta saba mu'amalarta da maza. Babu komai a ranta shiyasa bata gane wani baqin kishi da baqar maganar da kike gwaba mata ba. Babu abinda zata yi da mijinki na yi imanin ko daura mata ni aka yi a qafa zata kwance ta wurgar, ba irinmu take kulawa ba. Ita da take soyayya da 'yan kwallo na duniya fitattu ba 'yan super eagles ba ma. Toh zuciyarki zata buga a banza akan su, dan su ba ajinmu ba ne. 

       Haka mufidah da kin san ko ita wacece da kudin da ake biyanta akan case daya da take tsayawa masu sharia da baki bata lokacinki ki na kishi akan talaka irina ba ma. 

      Mata sun fita sun yi ilimi su na neman abinda zasu rufawa kansu asiri, ke kina nan ko kwalin difuloma ba ki da shi kina bata lokacinki akan talaka namiji mai kwadago." 

       Ban taba jin baqar maganar da tafi mari zafi ba daga bakin Usman sai a a yau. 

       Ya tashi yayi cilli da ledar maganin ya shige daki ya bar bi anan a tsaye. Na san fushi yayi ba zai sha maganin ba sai dai ciwon ya kashe shi. Na san yadda zan masa bari ya huce idan ya ga hawaye a idanuwana zai sauko ya shiga lallashina.

       Na dubi kaina a mufubi na ga duk na jejjeme na rame na fita hayyacinta saboda matan nan 'yan duniya da suka yiwa mijina rufdugu. Me yasa sai Usman bayan ga Dr. Isa da Musa can, su ma ai kyawawa ne likitoci masu aji?

        "Innalilahi wa inna ilaihi rajuun." na fada yayin da na dora hannu aka na sulale na zauna. 

       Hayaniyar bataliyata ne suka nufo ni da gudu wato yarana kakaf guda hudu sun tashi daga bacci, guda biyu daga cikinsu manyan jikinsu jagab sun jiqe da fitsari, sai zarni suke yi amma su na yi min musu cewa ruwan sama aka yi, ya shigo ta wundo ya jiqa musu kayan jikinsu, alhali ba lokacin damuna ba ne ma. 

     Haushi ya sake rufe ni, nan fa ni da su muka rankaya cikin dakinsu da gudu, na bi su da duka.

     Wasa-wasa Murjanatu ta qauro gidan nan da zama dan har da wata qatuwar akwati na ga an shige da ita. Biyu daga cikin ma'aikatanta ta taho da su Rabecca mace mai shara da goge-goge sai namiji chef Jimoh shine mai girki wato kuku. Babban likitanta da ake ji da shi a jahar shi yake zuwa har gida ya duba Mufidah da Usman. Ko sun buga na qi bude qofa sai ta kira Usman a waya yana bacci haka zai taso ya bude musu. Kada ku zaci idan sun shigo qafafuwanta da bakinta ba za su zauna a waje daya ba, bata yin shiru ta dinga shiga ko ina a gidana tana yi min iya yi. Ta kushe wani abu, wani abu ta ce yayi kyau, wanda ya tsufa ma a shara take jefawa ta ce zata siya mana wani. Kuma idan ta fita zata siyo din ta kawo. Bata tsaya anan kadai ba duk abinda kuku ya dafa sai ta kawowa Usman, kada ku dauka kadan ne mai yawa a cikin farantai, haka zaa dinga shigowa da su ana jerawa. Kaza guda baa daddatse ta aka huda cikinta a zuba shinkafa ko dankali a ciki. Irin abincin da ko wuqa aka saka min a wuya ban san ta inda zan fara hadawa ba. Tabbas akwai matsala babba dan ada Usman ban da abincina bai san akwai irin wadannan kayan dadin ba, amma a yanzu ya gane ashe a baya jagwalgwalo yake ci. 

       Dr.Isa kuwa tunda su ka shigo sau daya shi da Safiya ya dandana abincin nan kullum sai ya zo, tare suke ci da Usman duk da ma dai Usman yana tsoro kadan yake cin na ta, nawa yake ci dan dole, sai ya turawa yara da Dr.Isa su cinye wancan.

       Ko ban fada ba ya san a cikin kwanakin nan qiris nake jira ayi bala'i dan haka lallaba ni yake yi kamar kwai. Ya na sake yi min bayanin cewa duk wannan abun na dan lokaci ne in yi haquri, haka halin Murjanatu yake komai da zuciya daya take yi babu maganar wata soyayya a tsakaninsu.

        Har ya yi min albishir da cewa matsalar da ke tsakanisa da Mufidah ta warware, Murjanatu ta sanar da Area manager cewar Mufidah ta yafe kuma zata zo ta bude account din. Ta tilastawa Mufidah sai da ta yi magana da manaja ta tabbatar masa cewar t yafe dan haka ya janye kai qarar Usman Lagos komai ya wuce.

       Duk da Usman bai je ofis ba amma ya sami labarin komai daga wajen abokansa da kuma Murjanatu. Na ji dadi sosai Murjanatu ta kyauta ta ceto rayuka, sai dai wannan yafiya ta Mufidah bana fatan kuma in ji an zo an hade da sunan zumunci.

      Amma kuma daga baya aminta ta juye ta koma tsakanin Dr.Isah da Murjanatu, ba ta cika kula Usman ba idan Dr.Isa na nan da shi ake hirar, daman kuma shi idonsa idon mace sai Allah. Dan haka Safiya ma ta shiga fargaba da matsananciyar damuwa.

       Na buga tagumi na takure a quryar gado abin duniya ya dame ni. Duk wata baqar magana da habaici babu wanda ban gwabawa Murjanatu ba, amma sai ta nuna bata ma gane abinda nake nufi ba. Ita a rayuwarta ta rantse babu fushi, babu fada, balle gaba. Farin ciki kawai da haba-haba da jamaa take yi kullum. Ita dai  a ci dadi, a saka kaya masu kyau, a hau mota mai kyau, a yi ta labari ana dariya da barkwanci.

       Safiya ta shigo dakina a gigice hijabinta a baibai. Ina ganinta sai da gabana ya fadi. Na tambaye ta "lafiya ?"

 Ta zauna a gefen gadona muryarta na karkarwa ta ce " Maman Ahmad! Haka za mu zuba ido a gidan nan mu zama 'yan kallo? Mijina kullum yana gidan nan da sunan dubiya tun zuwan Murjanatu ya kasa nutsuwa kullum nan yake zuwa ya ci abincinta, ya dawo min gida yana ta yi min santi har da cewa kada in dafa komai in zo mu hau sama mu ci. Ya na cewa ko kukun nan zai dauka ya koya min girki. Idan na lura wato yanzu ya raina nawa abincin kenan."

      Zafafan hawaye ne suka yi ta zubawa daga idanuwanta, nima kwalla ta cika min ido raina ya sake baci yayin da na fara jin wannan yanayin na ko a mutu ko ayi rai, a yau dai zaa yi ta ta qare.

       Na zabura na diro daga kan gado na kama qugu na ce "Safiya taso mu fita falon nan yau a yi ta ta qare kawai. Su zaba ko mu ko su Murjanatu. 

      Safiya ta jawo hannuna ta ce "zauna ki ji. Idan muka fita muka yi hayaniya da mazanmu daga su mazan har su Murjanatu zasu gasgata cewa rashin wayewa ne ke damun mu, zasu manna mana hauka ne kawai. 

       Kuma kina gani dai matar nan Murjanatu tana gane komai amma sai ta basar, babu irin harara da baqar maganar da ba ma gwaba mata amma ko a jikinta. Ta fi mu wayo da wayewa da ilimin zamantakewa. Kada ki ce bata ganewa, ko kuma baqar maganarmu bata yi mata ciwo wallahi ta sani tsabagen duniyanci ne. Bata fushi shiyasa take cin ribar komai. Amma duk mai saurin fushi baya cin riba a komai. 

        Gara ma mijinki Usman yana yi yana jin nauyi da tsoron ki. Ni fa? Doctor ba ya kawowa ma cewa laifi yake yi min sannan kuma ban isa in yi qorafi ba, sai ya rufe ni da fada.Ya nuna min  da na iya dafa abinda yake ci anan me zai kai shi kwadayi. Kullum su na yi mana gorin  ilimi, mun qi karatu, mun qi mu koma makaranta."

       Na gyara zama cikin tashin hankali, tabbas Safiya ta fadi gaskiya, dukka na san da wannan.Na tambayi Safiya "menene abin yi? Dan ni kaina ya kulle gaba daya.

       Safiya ta ce " In Murjanatu ta san wata bata san wata ba, na san yadda zamu yi mata mu ma. Mu biyo ta qarqashin qasa mu yi mata illar da ba zaa taba ganewa mu muka yi mata ba."

      Abinda ya fara kawo min a rai shine ko 'yan daba take so mu yi haya su sassafe ta? In haka ne kuwa mun taro masifa saboda tana da conection a qasar nan sosai haka da security da suke gadinta, wata rana tare da su take yawo, wataran kuma a kyamara suke ganin shige da ficen ta dan na ji tana fadawa Usman haka, a motarta akwai  CCT CAMERA haka a cikin jakarta duk sanda take so a kula da ita tana kunnawa.

       Na bude baki ina kallon Safiya cike da zumudin son jin abinda za ta ce.

       Safiya ta kawar da kai gefe cikin jimami ta ce " na yanke shawara kawai mu je mu sami batangaliyar nan qawata stephanie ta raka mu wajen abokan nan na qauyensu wanda ta ce in kisa kake so kafin ka dawo gida za ka tarar an mutu, idan farraqu ne a take zaa yi tawarwatsiya a watse , idan hauka ne a take wanda ake so zai shiga bola. Mu hada kudi kawai mu je ta kai mu, amma ta ce da tsada dai."

       Sai a lokacin na tuno da wannan bayanin, tabbas an yi haka tare ta bamu labarin nan. Stephanie qawar Safiya ce tare su ka yi sakandire ta na yawan zuwa wajen Safiya don gidanta a bayan layinmu yake babu nisa.

       Nan da nan na ji ina gumi ya rufe ni kuma na ji a jikina mun gama samun mafita. Na dafa kafadar safiya na ce amma fa tace da sharadi ya ce in har mutum yana da addua kada ma a kawo masa shi a jawo masa bala'i, kin san fa wannan dalilin ne yasa ba mu je ba, dan mazanmu masu yawan yin addu'oi ne.

     Safiya ta harare ni ta ce  "ke ina kika ga alamar addua a jikin Murjanatu da Mufidah? Da qarin gashin ko da shigar banza? Kin taba ganinsu da hijabi ko da qur'ani? Kawai dai dan sun kira kansu da musulmai ne amma ban ma yarda musulman ba ne."

      Dadi ya kamani na yi tsalle na rungume Safiya na ce "ai ni na manta da wannan bokan ma kwata-kwata, da tuntuni da an raba Mufidah da gidan nan, har na tsaya zuciyata zata fashe mijina zai halaka a banza, dan ya kusa rasa rayuwarsa a dalilinta. Zo mu je gidan stephanie kawai yanzu, a saka ranar tafiya kome take yi gobe ta bari ta zo ta raka mu kawai."

      Safiya ta ce "gobe asabar Dakta yana gida ba zai bar ni in fita ba, mu san dai qaryar da zamu shirya musu daga nan zuwa litinin. 

      Na ce "ni gani nake litinin ta yi min nisa gara ayi da wurwuri."

         Safiya ta jawo wayarta ta kira stephanie an kuwa yi katari stephanie tana bakin get dinmu zata shigo. Ai sai farin ciki ya kama mu muka dungumo muka fito.  

        Usman da Isa ne a zaune a falo su na hira bayan an ci abincin Murjanatu an yi qet. Kan dining table dina yayi kaca-kaca da shawarma da kaji da pizza. Baa yi mana tayi ba, dan sun san ma ba zamu ci ba. Su ka daga ido su na kallonmu galala sun tabbatar sun yi laifi, kowaccenmu ta hada girar sama da qasa ta wuce. Ina jin Usman yana cewa Haidar ga mama can zata sauka qasa ka bi ta, ka ishe mu da barna. Da gangan na bugo qofar falon da qarfi na rufo su dan kada ma ya ce zai hada ni da daukar yaro.    

       Qofar gidan Mufidah a bude, kusan sati guda da faruwar abin nan, ban ganta ba sai a yau dan kullum tana can ciki. A falo mu ka ganta a zaune sanye take da wandon Jeans iya guiwarta da riga marar hannu, gashin kanta ya tuje ya baje babu ko tajewa. Na hango bandeji a qaurinta, da alama ta fi Usman daddaujewa, alama ta nuna tana jin jiki, dan sai cije baki take fuska ta yi mata luhu-luhu.

      Babu abinda muka hasko a zuciyarmu sai yadda idan mazanmu suka fito suka ga narkekiyar mace a haka, ta fi mu komai, gaskiya akwai matsala.

      Ta hararemu muka harare ta sai ta cewa Rabecce mai aiki ta rufo mata qofa. Daman Rabecca ta hado mata shayi tana miqa mata. Rabecca ta zo ta datse qofar.

      Mu na saukowa mu na tattauna wannan abin takaicin. Amma cikin zuciyarmu cike da farin ciki dan mun ji a jikinmu mun gama  samun mafita.

       A kan matattakala muka ci karo da Murjanatu tana hawowa. Wani tsadaddan leshi ne a jikinta amma duk an yanke an zubar da rabi, an yi dinkin 'yan duniya matsatsiyar doguwar riga (gown) wacce aka yi ta kamar 'yar kanti. Maganar gaskiya in ka na so ka ga sabon abu toh ka nemi Murjanatu, dan qanqararriyar 'yar gayu ce. Ta na ta amsa waya, ban da dallar miliyan babu abinda muke ganewa a cikin turancin. Duk da tana waya amma sai da ta yi mana murmushi ta daga mana hannu. Babu wanda ya mayar mata a cikinmu, ta zo ta wuce ta tsakiyarmu.  Qamshin turarenta ne ya daki hancinmu, ita ma na ta qamshin turaren daban ne ba irin na Mufidah ba. Irin qamshin da ko ka bar wajen sai wajen ya wuni yana yi . Balle ace sun zauna ko sun rungumi abu. Sai mu ka ji mun raina kanmu, mu ka kira kanmu da muna mata ba mata ba, tabbas wadannan su ne mata. Amma kuma zasu raina kansu nan gaba kadan, za su gane su ne basu da wayo.

      Stephanie mu ka saka a tsakiya mu na ta jerowa tambayoyi. Ta dinga dariya ta ce yau shekara nawa da take bamu labarin mutumin amma muka qi zuwa? Da farko dan ta ja mana rai ma cewa ta yi wai ya mutu . Hankalinmu ya tashi ashe wasa take sai daga baya ta tsaya muka yi maganar gaskiya da gaskiya.  A bakinta ma muka dinga jin labari Murjanatu Bibi dan mu ashe ma bamu san komai ba ma a kanta sai sama sama. Tabbas barin Murjanatu da Mufidah a gidan nan tamkar ajalinmu ne.

       Ta qirgo mana ranakun da baya aiki a ciki har da litinin, sai ta bamu shawara mu je ranar lahadi kawai ita ce ranar da aikin ya fi ci kuma itama ta na gida ba ta zuwa aiki. Gashi garin da nisa sosai bayan an je Billiri zaa dauki hanya can ciki, bayan tafiyar mota ta qare sai a hau babura, bayan tafiyar babura ta qare zaa hau kwale-kwale.

       Innalilahi wa inna ilaihi rajuun kawai nake karantowa, dan a iya ilimin addinin da nake da shi na tabbatar zaa bata anan tabbas akwai sabon Allah. Amma sai in tuna cewa za mu yi ne dan mu ceto mazanmu daga halaka, ba kisa, babu hauka ko saka ciwo, kawai a farraqa su, babu su babu su har abada.

        Mu ka kwana muna shirya yadda za mu yiwa mazanmu qaryar da za su bari mu fita unguwa tun da sassafe har dare. 

       Yaya zan yi da yaran nan, ga shi lahadi ce babu makarantar boko? Sai na tuna ashe a makarantar islamiyya tahfiz suke wuni daga qarfe takwas har qarfe shida. Qaramin ne abin ji, mai shan mama na san Usman ba zai yarda in tafi in bar shi ba. Yaya zan yi da shi toh? Dan tafiyar nan mai nisa ba zata yiwu da yaro a bayana ba. Sai na tuno da gidan Hanne mai kitsona, tunda yana shan abincin gwangwani, ya na kuma cin kwai da dankali kawai in hada kayan abincin in kai shi, sai in biya ta kudi mai yawa na san idan ta ga kudi zata riqe min shi da gudu ma kuwa, ba tare da Usman ya sani ba. 

       Toh amma in tafi in bar Usman a gida shi kadai gashi ga Mufidah ga Murjanatu hankalina ba zai kwanta ba. Meye abin yi? Ina mafita?

      Washegari na kebe ni da Safiya a gefe na fada mata abinda na ke ta hangowa. Safiya akwai kaifin hankali ta ce daman ba zata tafi da mus'ab ba zata je ta dauko qanwarta budurwa Halima  a gidan yayarta dan ta kula da Mus'ab. Amma sai su hau sama su zauna a gidana saboda a ranar Dakta zai yi tafiya zuwa garinsu Misau  daurin aure. Toh sai a cewa Usman zasu zauna a sama saboda ya fi tsaro, kada su zauna a qasa su kadai. Ita kuma Halima mu ce ta saka mana ido ta dinga ganin shige da ficen Murjanatu da Usman.

       Sannan sai na tuna da cewa an ce fa aikinsa kafin ka zo gida ya ci. Meye ma abin damuwa tunda a ranar  zaa farraqa su. Sai na daina damuwa na kwantar da hankalina. 

     Tabbas qaryar da muka shiryawa mazanmu ta tsaru kuma sun amince zamu je mu yini a unguwa. Amma fa unguwar anan cikin garin Bauchi ne muka ce, a radio muka ji sanarwa zaa yi seminar ta yini daya daga qarfe bakwai na safe zuwa shida na yamma, kyauta ne kuma mata zalla ne. Zaa yi lacca ne akan raino da tarbiyya a musulumci da kuma koyar da girki da tsaftar jiki da ta gida.

      Nan da nan suka yarda har da murna, da alama sun ga kamar mun fara sanin darajar kanmu zamu nemi ilimi. Usman har wani lallaba ni yake, kin ga daga nan ma zaa fadakar da ku akan muhimmancin neman ilimi 'ya mace. Shekara mai zuwa kawai ki fara karatu. Na amsa masa da insha Allah admission dinma da kaina zan nema.

      A tunaninsu ganin wayewar Murjanatu da Mufidah ne ya koya mana hankali, nan kuwa basu san dawan garin ba.

      Ranar lahadi na tashi tunda asuba na shiga kicin na shiryawa yara abincin da zasu yini su na ci a tahfiz, na ware na Usman da zai yini yana ci dan na tabbatar jiya sun ci abincin Murjanatu na qarshe yau nawa zaa ci a hada da haquri, ma'ana a dawo gidan jiya abincin garau-garau.

         Na goya dana 'dass' a bayana na rataya jakar raino na yi musu sallama. Na  shaida masa Halima qanwar Safiya zata zo ta zauna da Mus'ab anan sama saboda kada a bar su a qasa su kadai. Usman dai kamar bai ji dadi da hakan ba, ya shiga tunanin dalilin yin hakan tunda ai ga Dakta a gida zai yini. Na fitar da shi daga kokonto na ce Dakta zai je garinsu Missau daurin aure. 

        Na yi sallama da yara na fito, Safiya ma da Halima da Mus'ab suka fito ta rufe gida su Halima suka hau sama. Gidan Hanne mai kitso muka nufa daman na fada mata komai a waya tun jiya. Babu bata lokaci na dire mata yaro daman an ci saa yana bacci muka kwasa muka yi gaba. Stephanie ta dade a bakin titi tana jiranmu, sai kawai muka hau mota tasi muka tafi tasha ba tare da bata lokaci sai muka nufi garin Billiri. 

        Daga nan fa tafiya ta fara wahalar da ban taba sha ba a ranar na sha ta, gashi ban iya hawa acaba sosai ba a dole na koya amma fa sai da na qone da salansa kuma sau biyu ina tiqowa daga kan babur duk na daddauje qafa da hannu. Abin tausayi har da kuka na sharba gami da tsinewa su Mufidah dan duk su ne suka jawo min.

      A qarshe dai mun isa da misalin qarfe biyu da rabi na rana, babu ci, babu sha, a galabaice idanuwanmu cike da tsakin qasa. Ganin bokan ma ya isa abin tsoro balle ka ji muryarsa da abubuwan da yake yi na tsibbu. Shi ya bamu labari ba mu muka bashi ba. Ya kira sunan Murjanatu ya ce an gama da ita, amma da ya zo kan sunan Mufidah sai ya daka tsalle yayi gefe, ya dade ya na ta kiraye-kirayen sunayen abin bautarsa, ya dinga jinjina kai daga qarshe bai ce da mu komai ba. Mu ka dinga zayyano abinda muke so mazanmu su kasance ba ma so su qara ganin wata mace su ji su na sonta bayan haka a raba su da duk matan da suke binsu su na sonsu. Su ji su na sonmu mu kadai son da sai abinda muka ce musu zasu yi, kada su dinga yi mana musu. Ya ce da mu an gama mu tashi mu tafi. 

      Ya jehowa kowannenmu qullin magani baqi-qirin dan mitsitsi. 

       Ina da tambayoyi masu yawa amma babu halin tambaya, na fara jerowa ya daka min wata uwar tsawa sai da na ji kamar kunnuwa zasu kurmance, ya yi mana korar kare. A cikin wata jaka ta fatar damisa ake zuba kudin da ya umarta, mu bayar. Har da dalolin da Murjanatu ta bani na hada dukka na zuba saboda ya ce kowacce ta bada naira dubu sittin-sittin. Tattalin arzikinmu kakaf muka juye masa har sai da stephanie ma ta cikawa Safiya naira dubu goma sha biyar.

      Mu ka fito zuciyoyinmu cike da kokonto. Kamar yaya zai ce mu tafi an gama babu komai? Sai wani dan qaramin baqin magani ya ce mu zuba a bakin get da matattakala da bakin qofofin shiga gidajenmu. Qullin maganin ma dan mitsitsi. Mu na ta qorafi dai da tsaki da harare-harare.

      Stephanie ta ce wallahi mu rufe bankinmu dan yana jiyo mu idan mu na kokonto zai bata aikin. Mu ka tafi kowa cike da haushi da rashin yarda ni na fi zargin Stephenie ma, ina zarginta da hada baki da yi mana damfara.

      Ba mu iso gidan Hanne ba sai qarfe takwas dai-dai na dare, na iske yarona lafiya ya ci ya qoshi yana wasansa da yara. A gaggauce na dauke shi muka isa gida. Tanimu mai gadi muka aika shago dan kawai ya matsa mu aiwatar da aikinmu. Kowacce ta barbada garin magani muka rage sauran da zamu barbara a bakin qofofinmu.  Mu ka shiga gida kowacce cike da tunanin qaryar da zata sake shirgawa mijinta. Safiya ta cika da murna da ta iske babu motar Dakta bai dawo ba, sai ga Halima da Mus'ab sun sauko dan ya ga dare yayi bai ga uwa ba ya fara koke-koke, ta sauko dan ta lallashe shi, aka yi katari ma mun dawo. Safiya ta barbada ragowar maganin a qofar falonta. Na fara hawa sama ina barbadawa akan matattakalar.

        Kamar daga sama na ga Mufidah a tsaye a bakin qofarta ta kama qugu, gabana ya yanke ya fadi, na zabura saura kadan in yi cilli da ledar maganin, na dai daure. Ta na yi min wannan kallon da ta yi min a falon Safiya, kallo ne wanda ba na lafiya ba. Idanuwanta ne ke kafewa ba ta qiftawa.    

       "Auzubillahi minal shaidanir rajim" na fada a bayyane. Hakan bai sa na fasa watsa ragowar maganin a bakin qofata ba, amma a boye ta cikin hijabina. Na yi sauri na afka cikin falona na ci saa qofar ba a kulle ba. Ina shiga na iske falon ba kowa sai na saka mukulli na datse na leqa ta jikin hudar qofa ina kallonta.  

      Wannan karon saitin qasan qofata ta qurawa ido in da na barbada maganin, take ta kallo. Abin mamaki sai ta dago ta qurawa hudar da nake leqata ido, caraf muka hada ido, yayin da na ji wani abu ya tsarga min tun daga sama har qasa. Na ja da baya da sauri ina mai karanto qulaquzai. Ma tambayi zuciyata "anya kuwa wannan ba maiya ba ce? 

       Bugun qofata ake yi da qarfi sai na sake razana na ja da baya, muryata na rawa na tambaya waye? 

      Ya ce "Tanimu ne, ga biredin na kawo."

       Na yi ajiyar zuciya na je na bude a hankali. Qofar Mufidah na fara kallo, na ga bata nan ta shige ciki. Na karbi sakon na yi godiya. Abin mamaki maimakon ya sauka qasa sai ya juya qofar falon Mufidah zai buga, nan da na na kira sunansa na tambaya. Lafiya zai buga mata qofa? Sai ya sanar da ni labari mai dadin gaske cewa direban Murjanatu ne yana waje ya zo daukar Mufidah ne daman ita Murjanatu tunda rana ta kwashe kayanta da masu aikinta ta koma gida, yanzu Mufidah zaa dauka zata yi jinyar acan... Bai qarasa bani wannan labari mai dadi ba na ce ba damuwa buga mata qofar.    

       Na yi sauri na shige ciki na datse qofata. Ina shirin sauke goyo sai na ji wayata tana ta ruri a cikin jakata, ina dubawa na ga Safiya ce, cike take da murna ta fara bani albishir cewa Halima ta bata labarin duk abinda ya faru. Wato babu abinda aka yi Murjanatu ta dauki akwatuna da masu aikinta ta ce ba za ta kwana a gidan nan ba ita gidanta za ta koma. Ta ce In Mufidah bata shirya tafiya  yanzu ba toh da daddare zata aiko direba ya kai ta. Usman ya na ta yi mata magana ko kallonsa bata yi ba ta kwasa ta tafi.

      Mu ka dinga murna gami da hamdala da mamakin wannan irin aiki kamar yanka wuqa. Ban gama wayar ba Usman na hango ya fito daga daki. Na yi sauri na katse wayar. Maimakon ya yi fushi ko ya tutsiye ni da wadannan tambayoyin na sa, amma murmushi kawai yake yi min gami da rungume ni ya yi min sannu da zuwa.

       Yara sai yanzu su ka jiyo muryarta dan haka da gudu suka firfito su na murna su na tsalle, sai a lokacin na tuna ana yin tsaraba ashe in an fita unguwa gashi ban siyo musu komai ba, amma na tuna ina da alewa a daki. Sai na yi musu dubara na ce su zazzauna zan dauko musu alewa idan na zazzage kayan jakata a daki. 

     Na shiga daki na kwantar da Haidar na debo alewa a durowata na fito na rarraba musu. Usman sai kallona yake duk in da na gifta, yana yi min murmushin so da qauna, irin kallon nan na kamar in hadiye ki din nan.

     Dadi ya kama ni na yi hamdala ga Allah da Ya bani iko na qwato mijina daga hannun muyagun mata masu kidnapping zuciyoyin mazan mutane.

       Bayan na yi wanka na yiwa yara wanka su ma sai  na ce duk su je su kwanta gobe litinin akwai makaranta. 

     Na shiga kicin a gigice saboda tsananin yunwar da nake ji, na iske babu abinci duk sun cinye dukka. Na duba ko ina har cikin shara ban ga takarda mai kalli irin wacce Murjanatu take na do kaza ba wato (powl peper) ba, daga na tabbatar yau Murjanatu bata kawo abinci ba. Na yi murmushin jin dadi, a gaggauce na dafa indomie guda uku, na zuba kifin gwangwani na soya kwai. Dan na tabbatar Usman idan ya ga abincin nan sai ya ci. 

      Ashe kuwa yunwa yake ji bai ci abincin dare ba duk yara sun cinye, mu na ci muna hira da gangan sai in bata rai dan in gwada aikin nan da nan sai ya gigice yana lallashi. Duk motsin da na yi sannu yake yi min. 

      Ya tambaye ni ina littafin jotar da na rubuta abubuwan da aka koya mana? Sai na ji gabana ya yanke ya fadi, na yamutse fuska na ce su na jakar Safiya. Zai sake jeho wata tambayar sai na tsuke fuska nan da na  ya yi kwana. 

      Na gyara zama na harare shi na ce " yau kuma baa kawo muku abincin professional chef Jimoh ba ne, na ga ka qare a indomie da kwai?"

     Ya gyada kai ya ce " ina ga Murjanatu ta bar gidan nan, na ga kamar ranta a bace ta hada kayanta ta tafi, ina yi mata magana ma bata amsa ba. Kin san halinku na mata akwai qananan maganganu, gulma ba ta yi muku wuya. Ban sani ba ko fada suka yi da Mufidah oho. Amma na yi mamaki a iya sanina da Murjanatu bata taba yarda ayi fada da ita, kuma bata da saurin fushi. Ban dai gane ba kuma fa har ta leqo ta tsaya a bakin qofa muka yi hira, ta tambaye ina dakta isa? Na ce yayi tafiya yau baya nan."

        Ta ce "kash! gashi yau mutuminsa zaa gasa wato Kifi."

     Ta bar nan da misalin qarfe biyu da rabi  ta shiga gidan Mufidah ba jimawa misalin qarfe uku, na ji ana ta karafkaraftu da akwatuna, ina leqawa na ganta a fusace tana tafiya akwatun na rinjayarta, akwatin ma ita take ja da kanta qatuwa ta yi mata nauyi ta hana su Jimoh su taya ta."

        Fuskata cike da faraa na ce "toh a lokacin ina Mufidah take?"

      Ya ce "da na leqa na ganta a tsaye a bakin qofa tana ta kallonsu kawai. Kin san ita miskila ce wani lokaci bata magana sai kallo sai harara. Na leqa ina magana da Murjanatu na ga Mufidah na ta harara ta, sai kawai ma na shigo ciki na rufe qofata, wannan dalili ne ma ya sa ban bi Murjanatu qasa ba, balle na ji dalilin tafiyarta haka babu shiri."

       Na tsuke fuska na ce  " na ga kamar ka damu da tafiyar da Murjanatu ta yi ko?"

      Ya zabura ya girgiza kai ya ce "damuwar me? Na dai huta dan na ga alamar ba kya son hulda ta da ita, kuma in dai tana nan ba zata iya zama a waje daya ba, dole sai ta shiga harkarmu. Gara da ta tafi ki huta nima in huta. Ko mai love?"

      Na lagwabe kai na ce " na zaci dadin abincinta kadai ya isa ka yi kewarta."

      Ya ce " duk sanda na ci wani abincin da ba na ki ba bana jin daidai sai dai a bisa larura. " 

      Daga wadannan kalamai na tabbatar Usman ya shiga cikin kwalbata na rufe zuciyar 'bammmm' na jefa mukullin a teku. Daga ni sai shi, na huta zulumi da fargabar wata zata kwace min shi. 

      Da ya ga ciwukan da na ji sai ya gigice ya dauko akwatin first Aids ya fara yi min Dressing. Na karkace na zuba masa qarya na ce daga bene na sinbule na fado, sannan qonewar da ya gani a qauri na ce a wajen koyan girki ne mai ya zubo min tafasasshe.

       Tambayata yayi a gigice "Haidar a bayanki kuma ku ka fadi tare?"

      Na ce "Allah Ya sa a lokacin yana hannun Safiya."

      Ya tausaya min matuqa ya yi min addu'ar samun sauqi da fatan Allah Ya kiyaye gaba.

        Ba da qafarta na shiga daki ba, daukana yayi har kan gado. Ya hana ni tashi ko da Haidar ya farka daga barci shi ya dauko min shi na bashi mama ya sha ya koma barci ya karbe shi ya mayar da shi kan gadonsa.    

        Itin soyayyar da muka yi cikin daren har na manta rabon da in samu kulawa irin wannan.

       Washegari da sassafe na gama shirya yara, sai na cika da mamaki da naga Usman ya shirya zai tafi aiki, ya tabbatar min da cewa ya ji sauqi sosai zai iya zuwa. 

       Sau biyu yana dawowa ya yi hugging dina duk a cikin qauna. Na raka su qasa amma da shirina tsaf, na goyo Haidar, na dauko wayata dan gidan Safiya zan shiga, yau akwai hira. Su na daga min hannu ina daga musu har suka fita. 

       Babu motsi ko alamar Mufidah a gidan nan duk da ma dai motarta na nan. Ba gidan Safiya na nufa ba bakin get na je wajen Tanimu. Da sauri ya taso ya kwashi gaisuwa, na tambaye shi cikin hikima.

      Na ce " ina ta kwankwasa qofar makwabciyata Mufidah zan yi mata yaya jiki amma shiru babu ko motsinta."

      Ya duqa ya ce " Hajiya ai tun jiya da daddare ita ma ta wuce da qatuwar akwati kuwa, da alama dai zata jima acan koma in ce ta tafi kenan. Dan na ji tana waya da Bar.Godwin tana cewa ya nemo mata wani gidan fa."

       Sai na saki wani murmushi lallausa har Tanimu ya fara mamaki, sai na tuna na tsuke fuska na langwabe kai na ce "kash! babu dadi gashi har an saba kuma za ta tashi. Me yayi zafi haka?"

     Tanimu ya ce " ba gulma ba, amma Hajiya kin san halin 'yan duniyar nan yadda suke, in suka shiga cikin mutanen da ba irin rayuwarsu daya ba sai su takura.Ta ga mazan na ku ne kimtsattsu,bata ma isa su kalle ta ba. Musamman oga Usman yana ganinta sai ya bata fuska. Kin ga ai dole ta ji gidan ya washe ta babu customers."

      Amma na ji dadin labarin nan na Tanimu, na tuntsire da dariya, ban san lokacin da  na miqa masa naira dubu daya daga cikin kudin cefanen da Usman ya bani yanzun nan ba. Dadi ya kama Tanimu godiya har da durquso.

      Dr. Isa na hango ya fito da sauri da alama ya makara, Safiya ta rako su da sauri riqe da hannun Mus'ab zai tafi da shi makaranta, sai ga Halima ma ta shirya da alama ita ma tana da lacca dan ta fara zuwa jami'a bana.

      Su ka shiga mota ya qaraso bakin get, Dr.Isa ya zuge gilashin mota ya gaishe ni. Gami da cewa  "madam yaya qoqari? Jiya kun wuni a wajen seminar duk kin sa an gajiyar min da matata. Ta kwana tana ciwon jiki, next time ki kular min da ita sosai kada ta sha wahala irin ta jiya."

      Ai shikenan ma anan na sake tabbatarwa aiki ya ci. Dr.Isa ne yake fitar da irin wadannan kalamai akan Safiya? Ban taba ji ba tun da nake tare da su shekara da shekaru, ko a tsohon gidanmu ma tare muka zauna.

       Na yi dariya na ce " ayi haquri zan qara kula da ita."  

      Ya tambayi jikin Usman na tabbatar masa ya ji sauki har ya tafi aiki.

      Tanimu ya wangale masa get ya wuce, Safiya na gefe na sai muka hada ido muka yi dariya muka tafa. 

      Umma da Dr.Musa ne su ma suka zo wucewa a cikin mota zasu je wajen aiki, shi likita ita kuma accountant ce a asibitin. Ita dai ta yi karatunta, ba irinmu ba ce. Allah dai bai basu haihuwa ba duk da ma dai basu fi shekaru biyu da yin auren ba.

      Mu ka gaisa suka tambayi lafiyar Usman na ce ya ji sauki ya tafi aiki. Su ka wuce su ma. Gida ya zama daga ni sai Safiya dan haka yau zamu sakata mu bararraje mu sha hira. 

      Na ce ta kira mana stephanie dan mu sake yi mata godiya mu bata tukuici. Mu na shiga falon Safiya sai ta kira wayar stephanie.  Ta ce zata zo amma sai qarfe sha daya saboda yau litinin dole sai ta je aiki ta yi signing an ganta sannan ta fito. 

      Kowacce ta bada labarin irin qaunar da aka nuna mata cikin dare zuwa safe. Sannan labarin Murjanatu da Mufidah tas na bata. Babu tantama babu kokonto aiki ya ci yadda ake so. Mu ka yi shawarar kowa ya bawa stephanie atamfa sabuwa dal tukuici tunda bamu da kudi.

       Stephanie bata iso ba sai qarfe goma sha biyu, ban hau sama ba, ina zaman jiranta dan anan muka karya kumallo ni da d'ana Haidar .  

       Stephanie na isowa tun kafin ta zauna ta gane muna cikin murna. 

      Ta ce " daman ban fada muku ba, ai kadan ma ku ka gani. Ta bamu labarin yadda ta mallake mijinta da dadewa sai abinda ta ce baya sauraron iyayensa da danginsa haka albashinsa a hannunta yake damqawa sai yadda ta yi da su.

        Mu ka ce ai kuwa zamu sake tara kudi mu koma wannan karon mai qanqat zaa yi mana wato a sake sabunta aiki a kulle zuciyoyinsu da mu kadai a ciki. Na hau sama na dauko tawa atamfar, mu ka bata atamfofin nan guda biyu masu kyau, daya Holland daya chiganvy. 

      Ta yi murna kwarai da gaske sannan muka yi sallama ta koma wajen aiki. Ni kuwa ban koma sama ba sai da yamma, bayan na aiki Tanimu ya yi min cefane kuma mai tasin da yake kwaso yara ya kawo su. Danan sai qarfe hudu suke dawowa bayan sun yi lesson.

       Na shiga tunanin irin abincin da tufafin da zan shiryawa Usman yau, tarya ta musamman zaa yi masa cike da so da qauna.

       Haka kuwa aka yi abinci kala-kala na shirya masa, na gyara gida, na gyara jikina, ina ta qamshi. 

       Usman ya dawo gida bayan magrib cikin so da qauna. Na tare shi, shima ya tare ni da murna, cimak ya daga ni sama yayi min lilo ya kira ni da Baby kuma ya tabbatar min ni ce rayuwarsa yana fatan mu rayu tare mu mutu tare. 

       Ai shikenan na fi kowacce mace saa a duniya kuwa, in har zan rayu din-din-din ni kadai tare da Usman, mutumin da yake da kulawa, ga iya soyayya. 

***     ***     ***

     Rayuwa mai dadi mai cike da kwanciyar hankali, bacci nake yi har da munshari dan na tabbatar bani da sauran fargaba. Ko a ofis bana zargin wata zata iya qwace shi. Na yi qiba kuwa, na murmure, na kwantar da hankalina dan ina son komai na wa ya ciko kamar irin na Mufidah,  ta na da kyan jiki komai cif cif.

      Kimanin watanni biyu kenan ana ta shagali da cin sabon amarci ni da Safiya, har fita mazanmu ke yi damu wajen shaqatawa. An yi mana alqawarin zuwa wajen shaqatawa na 'Yankari Game reserve' idan aka yiwa yara hutun makaranta. Usman ya ce kwanaki masu yawa zamu yi acan, shima daidai lokacin zai dauki hutu. Dr.Isa ma ya tabbatarwa da Safiya tare da su za mu yi wannan tafiyar.

       Usman ya na neman shawarata a komai sai ya shawarce ni kafin yayi. Ya na so ya sayi wani fili a kano yana da wasu kudi sun kai naira miliyan biyu, kuma zai karbi bashi a bankinsu na naira miliyan daya da rabi. An yi masa tallar wani fili a wata babbar unguwa a kano kudin filin  naira miliyan uku ne, sai ya zagaye filin da sauran kudin. 

       Da na yarda shima sai ya yarda ya tafi Kano cikin qarshen sati ya je yayi aikin filin ya siya ya zagaye ya dawo. Wannan abu yayi kyau rayuwa sabuwa kullum muka zauna maganar tsarin ginin gidan muke yi. Ya ce da kaina zan tsara duk yadda nake so hakan yayi masa.      Daman a tsarin kun san babu maganar bangare biyu ni kadai ce da yarana.

        Bayan wasu 'yan satittika sai nake kula da yanayin Usman ya canja kamar ya na cikin damuwa idan na tambaye shi sai ya ce babu komai. Ya na yawan tashi cikin dare ya kwana ya na sallah, ya na ta karatun kur' ani amma na san da cewa muddin ya shiga wannan yanayin na tabbatar akwai damuwa sosai. Nima na shiga taya shi da addu'a duk da bai fada min komai ba.

      Watarana ranar talata sai ga Usman da tsakar rana ya dawo gida daga wajen aiki, abinda ban taba gani ba. 

       Ransa a bace yana ta gumi idanuwansa sun kada sun yi jajawur. Riqe yake da wata farar takarda a hannunsa, ya kasa amsa jerin tambayoyin da nake jero masa kawai sai ya miqa min takarda ya tafi kan kujera ya zauna a galabaice.

       Na bude takarar da sauri hannuna na rawa na karanta na sake maimaitawa, amma ban fahimci komai ba.

         Na je na miqa masa takardar cikin gigita da daga murya na ce "ka fada min da baki meye yake faruwa?"

     Ya cije baki ya ce "an kore ni daga aiki gaba daya ma."

        Na zabura na ce  "wannan karon Mufidah ta wacce hanya ta bullo? Wanne tuggu ta sake hada maka?"

      Ya girgiza kai ya ce" babu ruwan Mufidah, kudi ne suka b'ata kuma an bani sati biyu kacal in dawo da kudin da suka b'ata naira miliyan shida."

      Na maimaita "miliyan shida? Kai ka batar da su? Ta yaya?"

       Ya ce "haka aka ce a ranar da suka bata ni ne mai kula da kantar, na b'ace a lissafi ina ganin na qarawa wasu, dan a ranar an fitar da kudi sama da biliyan. Na kasa gano in da matsalar take. An kore ni kuma an ce sai na biya, shiyasa kika ga wajen sati guda ina cikin damuwa na kasa fada miki."

      Sai na sulale na zauna akan kafet ina hawaye. 

      Na tambayi Usman "ina zamu samo kudin nan mu biya bashin nan?"

       Ya yi shiru can ya dago da jajayen idanuwansa ya ce "a waje daya ne, nan nake saka rai amma alamu sun nuna ba zai samu ba. Na fuskanci akwai matsala."

       Na ce "ina ne? Wajen waye? Ko ba zaka je ba ni ka fada min zan je maka ko nisan ya kai daga nan zuwa bangon duniya ne zan iya zuwa." 

      Ya ce "a wajen Murjanatu Bibi, ita kadai ce za ta iya ranta min kudin nan ba tare da ta takura ba, kuma zata daga min qafa in biya ta a hankali, sannan za ta iya yafe min wasu daga cikin kudin ma. Kai tana da hanyar ma da za ta shiga in da nake zargi kudin ya fada ta binciko min a dawo da su, saboda ta san mai kamfanin mutuminta ne. Amma bashi da kirki, da muka je ya qi ya kula mu ma balle a samu a yi maganar kudin, a binciko in da matsalar take."

       Gabana ya yanke ya fadi na ce "Murjanatu bibi? Toh ka je ka same ta mana."

       Ya girgiza kai ya ce "ta qi yarda ta ganni. A bakin shagonta da gidanta nake yini, daga ta hango ni daga nesa sai ta koma cikin gida da sauri ta datse, ko ta juya mota ta koma. Na kasa gane wannan al' amari. Me na yiwa Murjanatu bata son ganina? Qawata ce fa kuma aminiyata ce sosai ai kina ganin komai a zamanta na gidan nan. Kowa a ofis din nan cewa yake ai bani da matsala tunda ina da Murjanatu, amma na yi-na yi abu ci tura. Ni in samu mu hadu ma, ta ji bayaninaina amma ta qi. 

      Na tura abokaina na wajen aiki wajenta daga sun kira sunana a maganar toh ba zata qara sauransu ba. Sai ta yi musu karar kare, daman lambata ta toshe kira da sakonnina basa tafiya.

      Daman tsoron da nake ji   kenan kada azo ban mayar da kudin nan ba, masu duba mu (inspectors) su na zuwa  daga Lagos da Abuja. Kuma gasu har sun zo shekaranjiya, sun bincika sun ga gibin kudi, kuma an tambaye ni na kasa kare kaina, nan da nan su ka  rubuta takarda suka aika babbar shalkwata aka turo da takarda an kore ni gaba daya ma ba dakatarwa ba. 

        Duk dan in rufawa kaina asiri kafin su zo na sa aka siyar da filin nan da na siya kwanaki na Kano, naira miliyan uku kacal ma na siyar na fadi, na saka kudin a ciki, na ci bashin naira miliyan daya a wajen abokaina na ofis da su Dr.isa amma ina har suka zo ban iya cikawa ba."

      Tuni na hada zufa da hawaye, na tabbatar aikin boka ne ya hana Murjanatu ta saurare shi, gashi zurfin cikinsa ya jawo bai fada min da wuri ba, da tuni na je an karya asirin, gashi har abu ya gama dagule.

        Na tashi tsaye na dora hannayena akai na dinga safa da marwa daga farkon falo zuwa qarshe ina surutai kamar tabbabiya. 

       Ban san sanda na tsinci kaina ina fadin " na shiga uku, a cikin watanni uku, mu ka tafi mu uku, akan babura uku, da qarfe uku daidai aka farraqa mutane uku."

      Ya na ta hana ni yana cewa in dinga karanta lahaula walaquwwata da innalilahi wa inna ilaihi rajuun, shi ya fi alkhairi akan wadannan surutan da nake kiran shiga a uku-uku-ukun nan.

       Bai san dalilin da ya sa nake ta kiran uku-ukun nan ba ne da bai hana ni fada ba. Shiga a uku fa na riga na shiga, kuma mu uku muka je akan babura uku, da qarfe uku, mu ka fararraqa mutane uku, wato su ne shi da Murjanatu da Mufidah.

    Haka muka yi jugum daga ni har shi abin duniya ya ishe mu, ina ta tunane- tunane da saqe-saqen yards zan yi in shawo kan wannan matsalar dan ni ce sila. Tabbas ba dan asirin da na yi na raba tsakaninsu da tuni Murjanatuta shawo kan matsalar. 

       Bayan da Usman ya yi sallar asuba ya koma bacci da safe yayi ta yin wani irin bacci mai nauyi kamar matacce, na dinga tashin sa akan ya kai yara makaranta ya ce ya cire su ba zasu qara zuwa ba. Da na ga da gaske dai ba zai tashi ba gashi ban iya mota ba na kira me tasin da yake dauko su ya zo ya kai su. Daga nan na tabbatar mun fara shiga damuwa, abin nan na da gaske ne. Na sauko qasa gidan Safiya na iske ta a kicin mai gidanta da d'anta sun fita. Yadda ta ganni a gigice ta san akwai matsala dan haka ta tare ni da sauri tana tambayata. Mu ka wuce falonta na zauna kafin in fara magana hawaye ya fara zuba, Safiya ta rungume ni tana lallashi ta bani tissue na goge hawaye sannan na gyara zama na bata labarin halinda muke ciki. 

         Ta yi salati ta sallame ta dafe qirji banda kiran 'innalilahi wa inna ilaihi rajuun' babu abinda muke kira. 

       Ta ce ai kuwa Dakta bai fada mata ba ko da wasa, da ya fada mata ai da tuni ta fada min a dauki mataki da wuri gashi abu ya lalace. 

        Na tambaye ta "meye abin yi?"

       Ta ce da ni " Maman Ahmad ki kwantar da hankalinki na san wannan ba wata matsala ba ce na san  Usman zai kutsa a mayar da shi ko kuma ya sami wani aikin kawai."

     Na yi shiru ina tunani sai ta tambaye "amma me kika gani, meye abin yi?"

       Na ce "ina ganin kawai ku zo ke da stephanie mu je a karya asirin nan, Murjanatu Bibi ta zo ta taimake shi. In ya so sai a sake yin wani asirin a sake raba su bayan ta taimake shi." 

        Safiya ta zabura kamar na cake mata allura, ta ce " Fatiti kin kuwa san abinda kike cewa kuwa? A karya fa kika ce. Mun ci uwar wahalar nan mun sami kan mazanmu da kyar sannan ki ce a karya asiri. Haba ina tunaninka yake? Yanzu fa gidan nan babu fargaba babu Mufidah babu Murjanatu, mazanmu kamar zasu hadiye mu dan qauna sannan ki dawo da mu ruwa. Ni fa Dakta har a ofis 'yan mata gare shi, amma kakaf yanzu sun rabu da shi, ya rabu da su. Ma bincika na tabbatar sun rabu kuma shima ya fada min da bakinsa. Ban taba samun kwanciyar hankali a cikin aurena kamar a  wannan lokacin ba." 

     Ta nuna ba ta goyon bayan yin haka ai soyayyar mazanmu tafi aikin kwanciyar hankali, zai sami wani. 

         Na ce ta kira stephanie a waya dai, ta zo a shawarta.  A ka kira ta a waya, Stephanie ta so ta ce sai da yamma zata sami damar zuwa amma da ta ji muryoyinmu alamar akwai matsala sai ta garzayo ta taho kafin ma ta je wajen aiki. 

        Safiya ce ta tsara mata duk halinda ake ciki, nan da nan ta zabura ta shiga halin dimuwa. 

        Ta ce " ai kuwa bokan nan baa yi masa haka, bai taba yin gaba ya dawo baya ba. Ko haukata mutum ya yi baka isa ka koma ka ce a karya ba kamar yadda in ya kashe bai isa ya dawo da matacce rayayye ba."

        Na tambaye su yanzu kenan haka zan zauna mijina babu aiki, babu kudi?  

        Su ka tabbatar min zai sake samun wani aiki kada in damu. 

        A haka dai muka rabu na hau sama na iske Usman da Haidar a zaune a falo sun yi jigum, ya jiyo kukan Haidar a dole ya taso ya dauke shi. 

       Ina shigowa ya harare ni ya ta tambaya "daga kike?"

Na yi wuqi-wuqi dan ban isa in ce daga gidan Safiya nake da sassafe nan ba, kuma zai yi zargin labari na kai mata na korarsa daga aiki alhali ya gargadi ni cewa baya son kowa ya sani. 

      Na ce "yara na raka makaranta tunda ka ce ba za ka kai su ba."

      Ya bani amsa cikin gadara "eh na cire su daman ni na saka su kuma 'yayana ne. Dan me za ki kai su makaranta, ba tare da izinina ba?"

          Na ji maganarsa banbarakwai kamar babu qauna a tare da ita, sai jin haushi.

    Na tabe baki na ce " nima kuma 'ya'yana ne, tunda sun kusa gama term din nan ai sai a bari su gama."

        Ya yi tsaki ya dauki mukullin mota ya fita, ina leqensa na ga ya shiga Mota ya fita. Ban san in da ya je ba kuma bai dawo ba sai bayan magruba. Ya dawo gaba daya a galabaice kayan jikinsa yamutse, da alama ya sha wuya. Na kawo masa abinci shinkafa da miya da salat amma babu nama.Ya ci da yawa kuwa da alama ya kwaso yunwa. Ina ta so in ja shi da hira amma da alama baya so, bashi da niyyar fada min komai. 

       Ya shiga wanka, nan da nan na dauki wayarsa na shige lungu na shiga  dudubawa kamar yadda na saba. 

       Dialled calls dinsa na shiga, kakaf lambar Murjanatu ce yayi ta kira yana maimaitawa, da alama bata amsa ba. Na shiga massages gaba daya ita ya yi ta turawa yana magiya akan ta amsa shi amma babu amsar da maido masa da ita.

       Sai na sake jin a raina ni fa gaskiya zan je in karya asirin nan, amma idan na tuna maganganun su Safiya sai in ga sun fi ni gaskiya. Gara mu zauna da shi ko a bukka ne cikin talaucin ni da shi kadai da ya sami kudi ya qaro aure. 

        Wasa-wasa an tafi mako guda Usman ko fita baya yi sai barci sai kallon talabijin amma kuma na lura gaba daya baya cikin hayyacinsa, babu abinda yake yi masa dadi, baya son yin magana baya so a cika yi masa hira,  baya son kallona ma balle in sami kulawa da soyayyar da nake muradi.

        Na yi kwalliyar, na turare gidan da turaren wuta masu qamshi amma ko yabawa baya yi balle ya ce na burge. Ya zauna shiru kamar kurma kamar wani mutum-mutumi.  

        Ina jin sa yana waya da Mamarsa tana so ya tura musu kudi, bikin qanwarsa ya kusa. Ya amsa mata da cewa zai aiko. 

       Na kalle shi cike da damuwa na ce "ai gara ka fada mu su gaskiya cewar yanzu baka aiki."

      Tsawa ya yi min ya ce "kada in sake in fadawa kowa a gidansu ko a gidanmu cewar baya aiki yanzu. Baya so kowa ya sani, Allah ne Ya dora masa Shi ne kuma zai fitar da shi. 

       Kayan abincinmu yayi qasa, yara sun fara qorafi lunch box dinsu kwalam baa zuba musu soye-soye da alewoyi. Haka nake ta basu haquri ina musu wayo, a samu dai a qarasa term din. 

        Na kalli usman na langwabe kai na fara zayyano masa abubuwan da babu a gidan. Ya yi shiru kamar bai ji ni ba, sannan ya tashi ya shiga dakinsa ya dauko min naira dubu shida da wasu canji 'yan naira biyar-biyar da 'yan naira  goma-goma basu kai dubu daya ba. Ya ce duk duniya abinda yake da shi kenan daga daki har banki dan haka in yi ta cancanawa.    

      Jikina ya mutu hankalina ya tashi har sai da ya gane kamar na fi shi shiga damuwa.  Ua shiga yi min wa'azi cewa duk bawan da Allah Ya fi so shi aka fi  jarabta, ya yarda da qaddara kuma ya tabbatar Allah Zai kawo masa mafita. 

      Ya bayyana min cewa shi babbar damuwarsa ma kudin nan da bai cikawa banki ba, gashi lokacin da aka bashi ya qure, zasu iya zuwa su kama shi su daure. Dan babu ruwan banki da halin da mutum yake ciki. Murjanatu Bibi ta qi yarda su hadu har yanzu. 

       NNa tambaya cike da fargaba " ina Mufidah? Ko ita za ka samu ka riqe ta, ta yi mata magana?"

     Ina ambatar sunan Mufidah sai na ga ya hade girar sama da qasa kamar na watsa masa wuta. 

      Ya harare ni ya ce "ina ruwana da wannan kuma? Meye hadina da ita da zan bi ta wajenta? Kada ki sake yi min maganarta. Yaya zaa yi in san ma da take? Matar da sanadiyyar aka kusa kora ta daga aiki dan dai Allah Ya rubuto ba a lokacin zan bar aiki ba, da a lokacin an kore ni ita ce sila. Kuma har da wadannan laifukan da nata  aka hada aka kore ni yanzu."

     Dadi ya kama ni daman dan in ji matsayinta a wajensa ne na tambaya, Alhamdulullah tana nan a matsayin maqiyiyarsa har yanzu. 

      Na shafa gefen fuskarsa na ce " relax my dear ba haka nake nufi ba, ka yi hakuri."

       Washe gari Usman ya tashi ya fita da sassafe ya ce min shi dai sai an gan shi zai fita, in kula da gida mu ci gaba da haquri. Asabar ce yara basa zuwa makarantar boko, tahfiz din ma ban kai su ba. Gidan Safiya muka sauka acan zamu yini ko Allah zai sa mu sami dan farfesun da muka dade ba mu ci ba da kwai da dankali. Na bararraje falonta na shaida mata yau ni da tawagar gidana kakaf mun zo mu yi mata wuni, mun zo mu ci dadi. Haka kuwa aka yi muka ci abinda muke so ga nama, ga kwai ga dankali, ga kayan marmari.

        Ina ta sha'awar safiya firij din ta a cike nat da kayan dadi haka store dinta. Kudi mai yawa mijinta ya bata da zai fita. 

      Na roqe ta kudi ta dauko naira dubu daya kacal ta bani amma ban ji dadi ba a cikin dubu goma ta kasa bani dubu biyu ko uku ma. Ban yi magana ba dai na daure na san in bata bani da yawa yau ba gobe zata bani ai yanzu aka fara. 

      Sai da muka ci na dare tuwon shinkafa da miyar taushe ta sha nama da kifi, bayan mun qoshi ni da yarana har na debowa Usman, shima wanda zai ci idan ya dawo na huta yin girki yau kenan. 

        Safiya ta rako mu waje abin mamaki sai muka ga motar Mufidah bata nan an dauke ta. Mu ka hada ido cike da mamaki da alamar tambaya. Safiya bata yi niyyar hawa sama ba amma sai ta hawo saboda mu bincika mu ga ko ta dawo ne.

      Mun dade a bakin qofarta muna ta leqe-leqe babu ita babu dalilinta. Sai muka tabbatar ba ta dawo ba wataqila direban Murjanatu ne ya zo ya dauki motar. Dadi ya kama mu haka muke so mu gani, muna kuma sauraren ranar da zata aiko a kwashe mata sauran kayan gidan ma gaba daya. Safiya ta sake tabbatar min kada in damu da rashin aikin Usman tunda mun gama da zuciyoyinsu magana ta qare komai nafila ne.

       Usman ya dawo gida a galabaice ga yunwa, ya ji dadin matuqa da ganin tuwon nan dan yana son tuwo kowanne iri ne. Ya cinye tas qatuwar malmala yana ta santi, sai da ya shude hannu yake tambayata.

      BIna na sami kudin sayen nama da kifi duk da ana cikin wani yana yi na qarma-qarma?

      Na bashi labarin cewa  gidan Safiya na je na yi mana girki da kayan abincinta tunda ita komai tana da su kamar banza. 

     Kamar na caka masa wuqa haka ya zabura ya miqe tsaye yana ta bambamin fada yana cewa kada in sake kai yaransa kwadayi, shima kada in sake kawo masa abincin wani gidan. wannan ai rashin hankali ne kuma in rubuta in ajiye nan gaba sai an yi min gori. Me yasa ba zan yi haquri da canjin rayuwar da muka tsinci kanmu na wani dan lokaci ba? 

       Sai da ya ga ina ta kuka sannan ya tsagaita da hayaniyar, ya koma ya zauna ya fara yi min magana mai dadi cikin nasiha ya ke bani shawara. Ya ce In daina tonawa kanmu asiri, halin da muka tsinci kanmu kaffara ce kuma jarabawa ce. Allah ba Ya son haka tamkar qarar Ubangiji muke kaiwa in har zamu je mu dinga cewa a taimaka mana bamu da komai yanzu.

       Ya fadi haka saboda rashin sanin amintar da take tsakanina da Safiya ne, da ya san amintarmu ba zai fadi haka. Ban yarda da Safiya zata gaji da ni ba, kuma ba zata taba yi min gori ba.Nima ai na taimake ta lokacin da basu da shi.

       Usman ya karkade aljihunsa ya harhado kudin da suke aljihunsa naira dubu daya da dari uku da hamsim ya miqo min. Na tambaye shi a ina ya samo? Bai bani amsa ba, da na takura masa da tambaya ya ce ba zai taba kawo min haram ba insha Allah, kawai in karbi duk abinda ya kawo min in cancana.

       Tabbas mun shiga wani hali tunda har mun fara cin shinkafa da mai da yaji, taliya da manja da magi idan babu yajin ma. 

       Innalilahi wa inna ilaihi rajuun wata rana idan ya fita ma haka yake dawowa ya ce bai samo komai ba. 

     Na shiga cin bashi a wajen Safiya da stephanie dan babu yadda zan yi, bayan su ma har a wajen Hanne me kitso ma na ranto naira dubu uku. Dukka cefane na yi da abincin 'yan makaranta da kudin tasin  kai yara makaranta da dauko su saboda motar Usman tana da shan mai kuma bashi da kudin zubawa da yawa.

      Wani abu da ya gigita ni shine Safiya ta fara canja min da alama ta gaji da ni kuma ta fara raina ni. Idan mu ka shiga gidan ni da yarana sai in ga kamar bata so, ta hada rai ina magana tana amsawa dakyar, kai har ta kai ta kawo Safiya ta kulle firij da store dinta, dan kada in bude in dauki kayan dadi da kayan abinci. Ina yi mata magana tana basarwa da kyar take magana.

        Ina zaune stephanie ta zo amma matar nan kamar bata sanni ba sai in yi magana ta yi kamar bata ji ba.Yarana kuwa su na kallon alewoyi a dakin Mus'ab amma ya hana su suka sha kuka amma Safiya ta qi yi masa magana. 

       Babu shiri na tattara yarana muka tafi ko rakiya Safiya bata yi min ba. 

     Da aka kwana biyu ma na aiko Ahmad na ce ta ranta min naira dubu daya. Ta ce ya ce min bata da shi. Na kira stephanie na ce ta ranta min dubu biyu, ta ce basu yi albashi ba ita ma bata da ko sisi. Na san sun gaji da ni ne kawai hanawa suka yi dan haka bani da sauran mafita ban da in koma wajen boka ya karya a sirin nan. 

         Murjanatu ta zo ta taimake mu. Ga mutanen da suka zuga ni nan yau su ne na farkon masu tsanata. 

        Babban tashin hankalin ma hayar mu ta qare Godwin ya kawo doguwar takarda har da qarin naira dubu hamsin aka qarawa gidan. Usman ya dafe kai kawai ya kasa magana.

       Da sassafe na bi me tasi, da ya ajiye yara a makaranta na ce ya kai ni cikin gari gidan wata mata dillaliya. Daman na ciko ledoji da kayana na sakawa leshina da atamfofi super holland, na ce ta saya ta bani kudin. 

       Tayin wulaqanci ta dinga yi min, dakyar na roqe ta, ta yarda ta qara min wani abu dan na yi lissafi kudin da zai ishe ni in tafi garin su boka in dawo. Bani da abin da zan biya shi ma, sai dai komai ta fanjama-fanjam gara in je. 

         Na sake shirgawa Usman qaryar seminar da zaa yi ranar asabar mai zuwa, da farko ya ce ba zan je ba sai na sake tsara shi da kalamai masu zaqi.

      Na ce " kai fa ka ce neman ilimi yana da kyau gashi sana'ar hannu zaa koya mana, zan koyi yadda ake yin kek sai in zo ina yin na siyarwa in samu mu rufawa kanmu asiri. Ya dade yana tunanin daga baya ya bar ni. 

       Ban fadawa Safiya zan je ba ta dai ga fitar mu ni da yara sanye da kayan makarantar tahfiz da qafa mu na tafe rabe-rabe, har ta daga min hannu, a tunaninta makaranta zan kai su in je in dawo. Ban wuce ko ina ba sai gidan Hanne da yaran gaba daya na ce kada su je makaranta ina gudun kada a tashi daga makaranta mai tasi ya kawo su gida, Usman ya ga dare yayi ya gaji da jirana ya yi ta kiran wata ya ji a kashe. Na lallaba yaran na ce ba zasu je makaranta ba su zauna da ita zance in dawo sun farin ciki kuwa da jin haka suka dinga murna. 

        Wai yau ni ce Hanne take yiwa fada tana cewa ta gaji da bani bashi, ga kudinta naira dubu uku daga cewa yanzu-yanzu zan biya amma shiru har yanzu, ga yara na kawo mata raino har guda hudu shima kudin rainon na ce bashi ne. 

        Na yi ta bata hakuri na lallaba yara na tafi. Sai da na kai Billiri ina qoqarin hawa wata motar zuwa garin Banganje sai ga kiran Safiya a gigice take magana. 

      Ta ce min "Fatiti kina ina ne?" 

      Na tambaya cikin fargabar ko wani abu ne ya faru a gidana na ce  "me ya faru  lafiya?"

     Ta ce "ga ni na zo kitso gidan Hanne na ga yaranki anan an ce kin tafi ke kadai. Ina kika tafi haka?"

       Na fada cikin gadara "eh na tafi wajen boka a karya asirin da aka yi mana gaba daya daga nawa har nasihar ma da na stephanie."

       Safiya ta zabura ta fara magana cikin gigita tana lallaba ni wai in dawo in saboda kudi ne ita ta yi alqawari zamu dinga raba kudin cefanenta. Sai a wannan lokacin ne na sami damar cashe mata tas.

         Na karanto mata dukkan wulaqancin da su ka yi min ita da stephanie dan haka babu maganar dawowa baya, aikin gama ma ya gama. 

      Na kashe wayata, ta dinga kira na qi dauka na sami motar garin Banganje na hau aka ci gaba da nausawa. 

       Babu jimawa na ga kiran stephanie, na dauka na yi shiru itama ta gama na ta tsarin tana lallaba ni gami da tsoratarwa cewa baa yi masa haka zai ji haushi ya haukata ni. Na ce mata ai ni na fi qarfin a haukata ni saboda ni musulma ce na riqe azkar. Na katse wayar, stephanie ta ci gaba da kira Safiya ma na ci gaba da kira na qi dauka daga qarshe ma na kashe wayata gaba gaba daya, na ci gaba da miqewa cikin dawa, ban qi kowa ya rasa ba duk mu hadu mu mutu.

      Yau ma kamar wancan lokacin na sha wahalar hawa babur, na sha fadowa da gurjewa da karcewa har dai Allah Ya sa na isa garin. Sauqinta dai yau da shirina na fito dan sai da na ci abinci na qoshi sannan na saka wando da riga a cikin abaya, da gumu ta yi gumu na linke abayar na saka a jaka na fito a 'yar duniya sak riga da t. shirt da 'yar hula na saje da su daman bai kamata a ga masu hijabi a irin wadannan wajen ba. 

      Na isa da misalin qarfe biyu na rana, sai dai kash .....

       Na iske baya nan ya shiga daji shi da yaransa yin wasu tsubbace-tsubbace. Aka ce mu zauna akan wata fata kamar ta zaki mu jira shi anan, sai na tsugunna na qi zama ina tsoron kada in zauna ina bace. Ba su dawo ba sai da la'asar liqis hankalina ya gama tashi. 

       Ya nufo mu ya na tafe yana tsalle ya na juyi ya na ta kirari, shima yaransa su na yi masa a cikin yaren da ban san me ake cewa ba. 

        Babbar fargabata yadda imanina yake walagigi ban sani ba ko ina da sauran imanin ko kuwa  ya tafi gaba daya sai na sake sabuwar kalmar shahada? Menene matsayina a wajen Allah? Ina ta addua kada in fada aikin shirka. Idan kuwa na zama mushirikiya na gama tabawa na yi asara duniya da lahira. 

     Na dinga tuba ina yiwa Allah alqawari ba zan sake dawowa nan ba. Dan na ga alamar babu Allah a wajen matsafan nan. Na tuhumi zuciyata na ce me ya sa na biyewa ahlul katabu  stephanie muka yarda muka biyo ta nan ? Ina imaninmu yake? Ina tauhidi? Ina saukar qur' aninda na yi tun ina yarinya? Ina hadisan manzon Allah S.A.W da aka koya mana a islamiyya?" Sai na fara hawayen nadama ina tsoron kamun da Ubangijina Zai yi min nan gaba. 

        Na sami mutane a gabana da yawa amma cikin hukuncin Ubangiji na ci saa sai na ji ya kwalla kiran sunana ya ce Musulma, Hausa ta shigo. Na daka tsalle na fada na cikin bukkar, na bi dokokinsa duk yadda ya ce  in yi dai in yi, in zan zauna sai ya yi qara ya ce in matsa zan taka su, har dai na isa in da ya ce in zauna yayi dsidai. Ni dai bana iya zama sai dai in tsugunna, zan fara magana ya dakarta da ni da hannu ya ci gaba da kiraye-kirayensa sannan ya dube ni. 

       Ya ce "a karya ko?"

 Na ce "eh da nawa da na Safiya da na stephanie dukkansu sun bani saqo sun ce a karya."

       Na yi mamaki da ya dube ni ya bushe da dariya ya ce "muguwa, me qarya."

      Daga nan bai qara cewa komai ba ya ci gaba da bubbuge-bubbugensa.

        Sai gabana ya fadi na dafe kirji ina jiran hukuncin da zai dauka a kaina tunda ya gane cewar na yi masa qarya. Salatin Annabi S.A.W nake ta yi, ina neman tsari daga sharrinsa. 

        Ya daga wasu akushi guda 3 sai ga qananan kunkuru su na fitowa idan ya damqo daya sai ya bude bakin ya ciro wani abu sai ya saka kunkurun a cikin kwarya, ya sake damqo na biyu shima haka ya damqo na uku shima haka. Na tabbatar ya ji magana ta ya karya na mu ukun.

     Na gyara tsugunnona dan qafata ta sage cikin fargaba da ladabi na ce "a karya na tsakanin Usman da Murjanatu amma kada a karya na tsakanin Usman da  Mufidah."

     Ya harare ni ya ce "daman na Mufidah bai ci ba na Murjanatu ne ya ci."

        Na zazzare ido na ce "boka saboda me ita na Mufidah bai ci ba?"

      Ya daka min tsawa ya ce "ki ajiye mana abinda kika kawo ki tafi gida ga mijinki can yanzu-yanzu haka yana tare da wata, tana sonsa da aure, ta hanyar bashi kudi, kudi,kudi, aure, aure, soyayya, soyayya, ciki, ciki, haihuwa, haihuwa."

       Wani abu ya tsargo min tunda daga sama har qasa. 

Na zazzare ido na dafe qirji na ce "Boka Mufidah ce ko wata ce?"

       Boka ya sake zabura ya juya gefensa ya ce ga wata can ma, yanzu haka shi take jira in anjima zai je wajenta, tana sonsa sosai tana ta addua akansa.Ya sake juya bayansa ya ce akwai wata ma tana sha'awarsa amma ya qi yarda tana tsafi irin namu akansa."

       Ai sai na yi zaman 'yan bori na baje akan fatar da bana zama, na fashe da kuka kai ka ce mutuwa aka fada min. 

       Na ce "boka a mayar da asirin na fasa karyawa."

      Ya ce harare ni ya ce "daman asirin akan Murjanatu da Mufidah kika ce ayi tun darko ma na Mufida bai ci ba, Murjanatu kadai ya saboda bata addua,  kuma na karya yanzu."

       Na ce "toh matan da ka hango fa yanzu har guda uku, yaya zaa yi da su?"

       Ya ce "da wuya asiri ya ci mijinki saboda yana addua, yana qona mu kullum."

        Na ce "Mufidah tana cikin matan da ka zano masu sonsa?" 

     Ya girgiza kai ya ce "wasu ne daban su na nesa da ku, babu wacce take kusa da ku a cikinsu."

      Yawun bakina ya bushe hawaye ya kasa tsayawa na ce "me yasa asirin bai ci Mufidah ba?"

      Ya dade yana dube-dube sannan ya dago ya dube ni ya ce "ki bita a hankali ta fi mu hatsabibanci, ki rabu da matar nan." 

      Gabana ya fadi na na dafe qirji na ce " Boka! tana sonsa ne?"

       Ya girgiza kai ya ce "bata sonsa ko kadan,tsana,tsana, haushi, haushi, mugunta, mugunta, qauna, qauna, fada, fada.

       Na ji sanyi-sanyi a raina, tambayar da na yi ita "shi yana sonta ne?"

       Boka ya gyada kai ya ce "shine yake sonta, sosai ma kuwa, amma ya boye, boyewa, boyewa,haushi, haushi, tsana,tsana, soyayya, soyayya."

        Gashi shi ba cikakken nutsuwa da hankali irin na mutane gare shi ba baya yin magana sak irin ta mutane. Balle in tambaye shi abubuwan da yake nufi da wadannan maganganun na sa. Da yake ta fada yana ta maimaitawa, masu tayar da hankali. Na rikice na kasa gane in da ya nufa, ko ma dai menene maganganunsa babu alkhairi ko daya."

        Na dora hannu akai na kurma ihu na ce "innalilahi wa'inna ilaihi raju'un. Wayyo Usman dina, na shiga uku. Yau yaya zan yi?"

        Da na fadi haka sai boka ya rikice ya rufe ni da fada wai dan me zan yi masa addu'a anan gashi duk na rikita aljanunsa wasu sun fice da gudu. Baa yi musu addua a nan dan haka ba zai sake saurarena ba in tashi in tafi. 

    Karyayyun 'yan kunnayena ne na gwal na hado na d'aure a leda, da shi na je daman, dan na san dole ya caje ni kudi. Na fito na saka a cikin jakar da ake zubawa, na tafi jikina a sanyaye. Kuka nake ta gurzawa kamar raona zai fita, masu kwale-kwale suka dinga lallashina na qi na daina haka mai babur din da ya dauke ni yayi iya qoqarinsa wajen bani haquri da yi min nasiha, amma ban saurare shi ba, dan ba zasu taba gane halinda nake ciki ba ne. 

      Yau an bani baqin labarin da ban taba jin labari mafi muni irinsa ba. Na yi nadamar zuwana garin nan yau, dama na haqura na yi zamana ban zo ba.Ta ina zan fara yaqi da matan da ban sansu ba ban san illarsu ba? Ashe ma Mufidar da na tsana ita Usman baya gabanta amma kuma an ce shi a zuciyarsa yana sonta. Kenan wannan shigar da ya ga ta yi ne ya ji yana sonta da shawarta ko tun kafin nan ma? Ai dole ya so ta na tabbatar daman zai so ta dan ta hada duk wani abu da na san Usman yana so a jikin mace."

        Na yi dare sosai dan sai qarfe goma na iso gidan Hanne, ni da me tasi yara gaba daya sun yi bacci. 

         Hanne na ganina ta rufe ni da fada wai na dade ban dawo ba daga cewa gani nan yanzu-yanzu, gashi na bar ta da yara ta sha wuya, basa jin magana, abincin da na bar musu a lunch box ya qare su na jin yunwa sai tuwon dumamenta ta basu dukka. Maana dai qarin kudi take so. 

       Ban ce mata komai ba, ta taya ni tashin yara da harhado lunch box dinsu muka duru a cikin mota. Bata daina yi min mita ba kuma ta ci gaba da jira in miqo mata kudi. Na cewa me tasi ya ja ya tafi, ina ji tana cewa ai dan tuwon gobe ake wanke tukunya . Oho! Goben komai ta fanjama-fanjam bani da shi. Babun zan bata?

       Mu ka isa gida cike da fargaba da saqe-saqen qaryar da zan yiwa Usman, bani da hujjar da zan yi amfani da ita wajen kare   kaina. 

     Na tabbatar zai tambaye ni ya ce daga ina na dauko yara da daddaren nan? A ina na bar su bayan an tashi daga makaranta? Zai gansu da kayan makaranta zai tabbatar ba mu dawo gida ba. Toh a ina na ajiye su? wacce irin seminar ce har qarfe gomar dare?

       Cabdijam akwai matsala sosai kuwa. Ina shiga farfajiyar gidan na ga banga motar Usman ba sai na ji sanyi-sanyi a raina, na ci gaba da addua Allah Ya sa ba gidan radiyo ya tafi filin cigiya da sanarwa ba. 

        Safiya na hango tana ta leqe-leqe, daga ta ji motsi sai ta leqo ashe ni take jira. Na kalle ta na kawar da kai ina qoqarin hawa sama, yara har sun yi gaba. 

        Ta fito da sauri ta tari gabana, fatana ta cakume ni da fada ni kuwa in sauke yaron da yake hannuna in lillisata. Ta ga alamar haka dan haka ta sauko da muryarta qasa.  

       Ta ce 'Fatiti da gaske can kika je kuwa? Stephanie ta kira mai acabar da suke shiga da su ciki, akan ya saka ido ko zai ga wata musulma mai hijabi ko abaya ya fada mata. Amma wuni guda su na waya ya ce gashi yana ta jira bai ganki ba. Na san dai wasa kike ba can kika je ba ko?" 

       Na yi tsaki na kauce zan tafi, ta sake tarar gabana ta ce " haba Fatiti kin qi yin  magana, kamar ba da ke nake magana ba."

       Wannan karon dogon tsaki na ja na harare ta sama da qasa na ce "kada ki sake tarar gabana, ki bar ni in shiga gidana. Ina ruwanki da rayuwata? Tunda na zama talaka ai bai kamata ki dinga Kula talakawa ba. Ke da stephanie ne ya dace ku yi qawancenku me kudira me kudi."

       Za ta sake yin magana na bangaje ta na haye sama, na bude gida muka shiga. Alhamdulullah! Usman baya nan sai dai ban san sanya ya fita ba. Bayan yara sun ciccire kayan makaranta sun saka na bacci sun tabbatar min da cewa a qoshe suke sun ci tuwo da yawa sai na ce su kwanta bani da qarfin da zan iya yi musu wanka duk da qurar da ke jikinsu badudu. 

      Da sauri na fita wajen Tanimu da kudin biredina a hannu amma biredin ne damuwata ba, dan kawai in ji labarin Usman ne. Tanimu ya ce ai tun safe oga Usman ya fita bai dawo ba.

      Ya na rufe baki sai ga Usman ya turo hancin motarsa bakin get. Tanimu ya tafi da gudu ya wangale masa get ya shigo, na so in tsare dan kada ya ganni amma babu yadda zan yi ya riga ya gan ni.Ya yi ta kallona, kallo irin na tuhuma mai cike da alamar tambaya.

     Kafin ya ce wani abu sai da ya kalli lokaci a jikin agogon wayarsa, qarfe goma sha daya na dare. 

         Sannan ya dube ni ya tambaya "daga ina zuwa ina?"

        Na dan yi in-Ina na ce "yanzu na sauko, biredi zan aiki Tanimu ya siyo min yunwa nake ji."

        Kallon tausayi yayi min ya ce "kada ki aike shi zo mu shiga ciki."

       Ya wuce da motarsa waje da yake ajiye ta, na biyo shi da qafa. Ledoji a cike da kaya yayi ta miqo min, shima ya cika hannayensa biyu da manyan ledoji, da alama ya shiga super market daga nan yayi wadannan siyayyar. Fuskarsa cike da fara'a haka jikinsa babu alamar  yaqunewa ko galabaice. 

        Sai na ji zuciyata ta harba, na dube shi cike da mamaki kafin in jero masa tambayoyi sai ya katse ni ya ce mu je sama tukunna.

        Da Safiya muka hada ido tana ta leqe ta windon dakinta ta ga abinda ta dade bata gani ba, sai na canja tafiya ina karkade leda dan ta gasgata shopping ne mijina yayi min. 

       Na tabbatar hankalinta a tashe yake dan mijinta bai dawo gida ba har yanzu, da alama ya fara komawa gidan jiya sai ya kai tsakar dare tun safe ya ce tiyata yake yi. Amma daga lokacin da ta yi asirin nan, qarfe shida a gida take yi masa kuma baya sake fita sai washe gari. 

        Shine take so ta ji shin ko da gaske na je na karya ko qarya nake yi, ni dai ba zata ji mutuwar sarki a bakina ba.

      Mu ka shiga falo muka baje ledoji, Usman ya ce in firfito da komai. Sai ga kwai, ga dankali, ga danyun kaji, ga gasassun kaji, ga birdie, madara, milo corn flask, biskit, alewa, cincin, kori, maggi, Pampers, pad , saubulan wanka masu tsada irin namu na da , omo, turararruka na fesawa da roll on har da room fresheners. 

      Na kalle shi cike da mamaki zan yi magana, ya as hannu ya toshe bakina yana ta murmushi, naira dubu ashirin ya miqo min ya ce in ajiye na cefane.  

         Na gyara zama na yi tagumi ina jiran in ji labari. Ya ce in kai kicin in jera. Shi zai shiga wanka, nima in yi wanka in yi masa ado da rigar bacci mai kyau mu zo mu ci kaji sai mu yi hirar. Ya wuce zuwa dakinsa fuskarsa cike da nishadi.

       Abinda ya fara zuwa zuciyata shine asiri ya karya sun hadu da Murjanatu Bibi ita ce ta bashi kudin nan. Sai na ji sanyi a raina na kinkimi kaya na je na jejjera a inda ya dace, na wuce na shiga wanka. Duk rigar baccin da na dauko sai in ga ta yi shige da wadanda Mufidah ta saka ba zan saka ba balle ya gani ya tuno da ita dan haka sai in ajiye. Daga qarshe dai riga da wando na saka dan Mufidah bata saka mai wando ba. 

        Da ya fito daga dakinsa dakina ya shigo, ya same ni ina fesa turaren da ya siyo mana.

       Ya lumshe ido ya ce "na yi missing wannan qamshin."

      Ya kamo hannuna muka fito falo, ni dai na yi sororo gani nan gani nan dai bana fara'a saboda labaran da boka ya bani masu daga hankali ne matuqa, na rasa ma ta in da zan fara.

        Ya ce in dibarwa yara kajin in saka musu a firij gobe sai a dumama musu in zasu je tahfiz. Na ce na riga na dibar musu. Mu na cin kaji masu dadin gaske ga dumi, ga laushi, yana ta yi min labaru masu dadi da kalaman soyayya. Ya ga dai bana mayarwa.

      Ya ce "na fuskanci kin qagu ki ji in da na samo kudi nan ko? Toh ki yi haquri zan baki labarin komai yanzu kuwa."

        Na tabe baki na figi cinyar kaza na ce "na san bai wuce Murjanatu Bibi ba ce ta baka kudin nan. Wataqila ta yarda kun hadu a yammacin nan."

       Ya tsuke fuska ya ce  "haba dai Allah Ya sawake ai na yi alqawarin ni da Murjanatu har abada, ba zan sake nemanta ba. Na yarda matsalar ta kashe ni da in sake kallon in da take ai wulaqancin da ta yi min ya isa."

        Na tsaya ina kallonsa cike da fargaba na ce "ka na nufin baku hadu ba?"

       Ya ce "an ce ma bata qasar ta yi tafiya da dadewa shiyasa ashe bana iya samunta ma a waya." 

     "Bata qasar?" Na zabura na maimaita.

      Ya gyada kai ya ce "ba ta qasar, idan ta yi irin wannan tafiyar kuwa sai ta shekara bata dawo ba. Kin san fa ita haifaffiyar Amerika ce tana da takardar qasar, ita 'yar qasarsu ce cikakkiya karatuna kaf acan ta yi sai dai ta shigo Nigeria hutu."

       Na yi sororo ina kallonsa cike da takaici da nadama na ji a raina dama ban je wajen boka na karya asirin da na yi ba, dan bashi da amfani. 

        Na ce " kuma ko da wasa bata kira ka a waya ba yau?" 

      Ya ce "ai na saka lambobinta a irin tsarin da ta saka ni, ko ta kira ba zai shigo ba haka ko ta turo saqo ba zai zo ba."

       Na yi shiru ina tunani, can na dago na dube shi na ce "toh in ba Murjanatu ba ce, waye ya baka kudin nan haka?"

       Usman yayi ta ja min rai ya qi ya fada min labarin nan sai da muka gama ci muka kora da lemo da ruwa muka wanke hannu. 

        Ya sake cewa mu je daki hirar zata fi dadi akan gado. Na tsuke fuska na ce "ni fa na qagu in ji kanun labaran nan."

        Na zauna a gefen gado yana daga kwance yayi-yayi in matso kusa da shi in kwanta mu yi labarin, na ce ya fada min kawai ido na ganin ido. 

      Ya tashi ya zauna a tsakiyar gado ya fara labari, toh tun a sentence din farko na gigice na fita daga hayyacina, maganar boka ta fara fitowa kenan.

      Innalilahi wa inna ilaihi rajuun mafarki nake ko a ido biyu? A wannan duniyar nake ko kuwa a wata duniyar nake? Usman dina ne wannan ko kuwa na yi gamo ne?"

        Ido da ido Usman yake kallona yana fada min wannan mummunan labari.    

          Ya ce min "wannan matar da ki ka zaga a waya kwanaki matar mataimakin gwamna ita ce ta aika min in je gidanta.

     Da ya ga hankalina ya tashi na fara hada zufa sai ya so ya dakata da labarin. A dole na lalubo nutsuwa da murmushi dan ya ci gaba.

        Na yi murmushi qarfin hali na ce "ikon Allah baiwar Allah Yaya aka yi ta san in da kake har ta san ka sami matsala da banki?"

     Ya yi murmushi ya yi shiru ya sunkuyar da kai qasa zuwa wasu 'yan lokuta sannan ya dago ya dube ni ya ci gaba da cewa."

      "Ta na da qanwa mai suna Jalilah toh a gaskiya dai ina ganinta a gidan a lokacin da nake zuwa maganar  kudin nan da zasu kai ajiya bankinmu amma ni bana ma na kallonta kuma bana lura da ita ba zan ce ga yadda kamanninta ma suke ba, na ga dai tana yi min hidima ta kawo ruwa, ta koma ta kawo lemo, ta kawo nama. Wai ashe ta sha zuwa bankinmu nemana bata same ni ba, 'yan Ofis dinmu su na ce mata ban qaraso ba, daga baya dai ta nemi da su fada mata gaskiya ko an yi min transfer ne. Sai abokina Sulaiman ya ja ta gefe ya fada mata duk abinda ya faru da ni."

      Yadda na dinga jero ajiyar zuciya a jejjere ita ta katse Usman daga ci gaba da labarin. Ya dube ni cike da fargaba amma abin mamaki sai ya ga ina murmushi hakan ya qara masa qarfin guiwar ci gaba da labarin. 

      Bai gane cewa labarin nan nasa ya fi komai muni a kunnuwana haka ya fi komai zafi a cikin zuciyata, tafasa take tana qonewa. 

        Ya yi wani lallausan murmushi ya ce " in takaice miki dai ta karbi lambar wayata daga wajen abokina ta kira ni sau biyu, ta dinga yi min bayani na nuna ban santa ba nace kawai ta daina kirana. Daga baya sai kawai na ga kiran wayar her excellency yayarta ita ina da lambarta, nan da nan na amsa. Abinda ta ce min shine kawai in zo gidanta tana da magana da ni. Sai mamaki ya kama ni saboda ko ta yarda ne zata bani ajiyar kudin ne amma ta makara yanzu ba zai amfani ni da komai ba sai dai in hada ta da abokaina."

       Kafin Usman ya dire maganarsa zuciyata ta gama ci da wuta ta fado farfajiyar qirjina wani abu na ji ya diro a qahon qirjina, sai na zabura na miqe tsaye a gigice na ji kawai ba zan iya jure jin qarshen labarin ba amma kwakwalwata tana cewa ki daure don ki ji komai ki kama shi da hujja.

      Ya daga ido da sauri yana tambaya "Fatiti lafiya kika zabura kika miqe tsaye?"

      Cikin rawar murya na ce "zan shiga bandaki ina zuwa, sai mu ci gaba. Ina shiga bandaki na saka mukulli na kulle na qurawa kaina ido a mudubi ina kallon jajayen idanuwana,  gumi ne ke keto min fuskata ta yi jajawur itama. Na wanke fuska na jima ina haki sannan na samu zuciyata ta dan daidaita sai na fito. 

        Na iske Usman yana karanta wasu sakonni a wayarsa fuskarsa cike da  murmushi, kawai sai zuciyata ta yanke hukunci cewar Jalilah ce. 

    Ya na ganina ya ajiye waya da sauri hakan ya tabbatar min da rashin gaskiyarsa a bayyane.  

        Ya ci gaba da cewa "cike da fargaba na isa gidan aka yi min tarya ta musamman, amma na yi mamaki da na ji Her excellency ta san duk matsalar da nake ciki. Ta ce me yasa ban fada mata ko in fadawa mijinta ba? Ashe har da kora daga aikin da aka yi min an fada mata cewar akwai bashi banki da ake bina, kullum ana yi min barazanar zaa dauri ni. 

    Cikin  jin nauyi na tambaya yaya aka yi su ka sani? sai ta ce min ai Jalilah ce ta je bankin nemana ta tarar bana nan. Ta nuna min ita sai a lokacin na dube ta na gane cewa ashe ita ce ta sha kirana tana bayani, har ta bi ni whasapp tana yi min magana na ga hotonta a DP sannan na gane ta."

     'Hmmmm! Hmmmm!!" kawai nake ta jerowa. Ya takaice min labari sun tambayi yawan kudin ya fada musu kuma sun tura masa ta account dinsa a take kafin ya bar gidan a matsayin rance kuma har suka qara masa dubu dari biyu wannan kyauta ce dan ya dinga cefane. A ciki ma ya kashe mana naira dubu hamsin yayi mana cefane.

      Daga nan ya ja bakinsa yayi shiru yana nufin a banza ma kenan suka bashi wadannan maqudan kudi bai san dalili ba.

     Na ci gaba da sauraronsa gami da qura masa ido, bai sake cewa komai ba.

        Na ce "ina sauraronka ka ci gaba mana."

      Ya yi murmushi ya ce "shikenan ai, fatana Allah Ya hore min in biya su kawai, sun taimake ni sosai, kuma ba komai ba ne addu'a ce Allah Ya amsa. Dan kullum ina addua Allah Ya rufa min asiri ta in da ban zata ba, kada banki su wulaqanta ni a kama ni cikin ankwa, su buga ni a jarida kamar wani dan fashi." 

      Na tabe baki na girgiza kai na ce "a tunaninka ne shikenan amma ni na san da magana a qasa."

      Ya yi min duba na rashin fahimta. Zai jero min tambayoyi sai na zabura na tashi na bar masa dakin na koma falo na kwanta akan doguwar kujera ina ta huci. Abinda zuciyata ta kitsa min shine babu maganar boka ko Malam kawai ni zan yi yaqi in kwato mijina. Na daina ragawa duk wata mace da za ta shiga gona ta. Na gano manufar Hajiyar nan shine ta yi qudirin sai ta aura masa qanwarta dan kawai ta rama zagin da na yi mata. Tunda ba zata iya aurensa ba shine zata aura masa qanwarta, suka yi amfani da dukiya da kuma halin da yake ciki suka siye shi da kudi. 

       Yadda yake bayar da  labarin yana murmushi alamu sun nuna yana so shima, amma tabbas zai tafka babban kuskure idan har ya ce zai auri Jalilah.

      Usman ne ya katse min tunani, na ji ana girgiza ni, na runtse ido kamar mai bacci na qi budewa. Daga nan ya tabbatar fushi na yi. Ya fara kame-kame irin na su na maza idan sun yi rashin gaskiya.

       Ya daga kaina ya zauna ya dora kaina akan cinyarsa ya fara tambaya "Fatiti fushi kika yi ko? Daga baki labari sai ki yi fushi? Ki na so in fara boye miki halinda nake ciki kenan nan gaba?"

       Maganar boka nake tunawa ya ce bayan wannan ma akwai wata mai sonsa tana ta taface- tsaface akansa kuma itama a  jiya sun hadu. 

       Na zabura na tashi na zauna na kalle shi cike da takaici na ce "bayan itama ai jiya ka je wajen wata itama sonka take."

       Ya yi shiru yana kallona cike da mamaki can ya ce  "wata wa? Ban je wajen wata ba, kamar yadda kika sani wannan baya cikin tsarina."

       Na tabe baki na ce "wallahi ka na da wata da take sonka kuma kun hadu jiya."

      Ya dade yana tunani sai can ya ce "Minat? Na dai hadu da wata abokiyar aikina a wajen siyan gasassun  kajin  nan."

     Gabana ya yanke ya fadi na tambaye shi a rikice "wacece Minat? Kuma meye alaqarka da ita?"

      Ya dan yi jugum sannan ya ci gaba da cewa "ta na aiki da mu ne a matsayin 'yar bautar qasa shikenan."

      Na ce "tana sonka amma, kuma da aure."

     Ya ce "wataqila zai iya yiwuwa amma a zuciyarta dan ni ban san tana yi ba. Na san dai mu na mutunci a ofis. Ta sha gayyatarmu cin abinci gidansu ni da abokan aikina gidansu, gaskiya ban taba zuwa ba.Ta yi birthday party ma ta gayyace mu a wani Restaurant gaskiya gaba daya ban sami zuwa ba amma abokan aiki wasu sun je. Aka ce min Minat tana fushi da ni fa dan ban taba amsa gayyatarta ba, kuma saboda ni take gayyatar. Ban damu da in binciki dalili ba dan kawai bana so ma wata alaqa a tsakaninmu ta yi qarrfi, kawai sai na bata haquri. 

     Jiya kuma ban ganta ba ma bayan na je na yi placing order kaji na dawo na zauna a mota ina jira saboda akwai layi sai na ga an bude gaban motata an shigo ina dubawa na ga Minat ce itama ta zo siya tana zaune a motarta ta hango ni. Mun dade mu na hira dai tana ta jajanta min akan abin da ya same ni, kuma ta ce tana qoqari ta ga wani abokin Babanta yayi Regional manager a bankin ko zai iya taimaka min. Na ce mata na gode kawai."

       Zuciyata ta dinga bugun uku-uku na harare shi " na ce amma ka gane akwai soyayya ko?"

       Ya girgiza kai ya ce "ke ni fa matsalar da take gabana ita ta dame ni, ban damu da maganar 'yan mata ba. Ta ina zan iya qirga mata masu son namiji, wasu customers ne, wasu kuma a meeting zamu hada, ko seminar kawai sai su sami lambar mutum su yi ta kira. Na fada miki ki daina damun kanki mu ci gaba da addu'a in da alkhairi kawai Allah Ya dawo min da aikina."

       Zuciyata ta dinga tafasa kaina yayi min nauyi abubuwa sun yi min yawa, na rasa ma me zance masa. Gashi dai bai yi min qarya ba kuma bai nuna alamar ya razana ba, dan haka iyakacin gaskiyarsa kenan .

        Ya ce in zo mu je mu kwanta na ce yau a falo nake son in kwanta, ya dade yana jirana da ya ga da gaske ba zan taso ba ya tashi ya shiga cikin dakina ya je ya kwanta. Can da jimawa na ji kukan Haidar sai ya dauko shi ya kawo min shi na yi kamar ina bacci, yayi ta tashina dakyar na bude ido na karbe shi na sake gyara kwanciyata.    

        Daga gani babu tambaya ya san fushi nake, ya tafi daki ya kwanta ban sani ba ko ya samu yayi baccin, ni dai yadda na ga rana haka na ga dare ga gajiya ga tashin hankali dole ma in yi ciwon kai.

***       ***       ***

       Washe gari ma haka muka yini babu dadi ya rasa kaina, kayan abinci da kayan dadi gasu na  kala-kala amma na kasa ci sai yara ke ta murna su na hidimarsu. Ya ce su zauna a gida su huta. Su ka wuni su na wasa da mahaifinsu a gida. In an tambaye ni meye matsalata ba zan iya fada ba, ba komai ba ne haushin Jalila da Minat kawai, dama zan gansu tabbas da na koya musu darasi.

       Wayarsa ce a kusa da ni lamba ce marar suna take ta kiransa, bai amsa ba bance komai ba. Daga qarshe sai lambar her excellency ta shigo nan ma ya kalle ni na kalle shi, sannan ya dauka. Na kasa kunne ban ji me take fada ba amma amsar da yake bata godiya yake ta yi cikin ladabi. 

        Ya na ajiye waya na daka tsalle na miqe, yau dai ina da abin fada. Na yi ta tijara, na yi zage-zage na zagi Jalilah da yayarta her excellency, nayi habaici. Da bai yi niyyar fita ba na ga ya dauki mukulli a fusace zai fita sai na tare qofa na ce babu inda zai je yau. 

     Ya fusge jikinsa na sake damqe shi, ganin hankali yara ya tashi sun zo sun jeru su na kallonmu sai ya fasa fita ya dawo ya zauna. Ya bata fuska yana huci daga gani ya fusata hakan ya sa nima na sassauta dan zaa iya yin batacciya.

      Bugun qofar falonmu ake yi na je a fusace na bude sai ga Safiyya da Stephanie da alama a gigice suke. Tabbas na tabbatar yau zaa yi hayani ba zan so Usman ya ji wannan badaqala ba dan  haka sai na tare qofa na ce mu su mu je waje, muka fita na ja qofa na rufo falon. Na ce aje gidan Safiya mijina na nan. 

        Sai kallon-kallo muke yi da su, mu na shiga falon sai stephanie ta fara magana cikin fushi wai me na je na cewa boka? Na ce duk abinda kika gani haka aka yi? Mu ka fara hayaniya, sai Safiya ta shiga tsakani ta ce mu zauna a yi magana a hankali. 

    Dakyar na yarda na zauna, Safya ta fara magana a nutse cikin lallashi, gaba daya a kidime take.     

       Tambayata ta yi da gaske na je garin su Boka? Na tabbatar mata na je.  Ta ce an karya min asirin ne nawa ni kadai ko har da na su? Na tabbatar ma ta ba nawa kadai ba har da na su a cikin gadara da kuma rashin tsoro. 

       Safiya ta dauki salati ta dora hannu akai, yayin da Stephanie ma ta dora hannu akai tana ambaton abin bautarta. Na tambaye su kun gama in tafi? 

      Stephanie ta rusa kuka ta ce "daman ba kowa nake kaiwa wajen mutumin nan ba, Safiya saboda ke ne na kai ku gashi kin jawo mana wannan marar mutuncin muguwa ta je ta karya min sirrina, shiyasa tun jiya mijina ya tsane ni komai na yi sai ya dinga yi min tsawa har yana maganar shi zai kwashe kayansa ya koma wajen mahaifiyarsa. Tun daga nan na san akwai dalili.

       Na tabe baki na ce "ko zamu je gaban mijin na ki a baje magana? Daman in ba mugunta ba ta yaya za ki raba shi da uwarsa da danginsa?"

       Safiyayya ta ce " Fatiti me na yi miki da har za ki yi min haka? Ki karya na ki mana ke kadai."

      Na harare ta na ce " kin fi kowa sanin abinda kika yi min ai. Lokacin da na shiga talauci ku dukkanku, wanne irin wulaqanci ne ba ku yi min ba? Wallahi in baki rabu da ni ba sai na bude maganar nan mijin kowa ya ji labari har mijina in ya so a sake mu gaba daya."

       Daga nan suka tabbatar na kai qololuwar rashin mutunci suka yi saranda, na fice na bar su anan.

       Ina fitowa motar Mufida na gani ban ganta ba amma naga wasu gardawa biyu da wasu manya akwatuna da alama ta dawo. 

        Sai na ji gabana ya yanke ya fadi ragagas abin mamaki motar Usman kuma bata nan.

